
Кирисиў:  
Қудайдың Сөзиниң Күши

 «Сөзин жиберип, шыпалады, Қәбирден 
оларды қутқарды».

ЗАБУР 106:20

Қудайдың сөзи шыпалайды ҳәм азат етеди. 
Ол бизди ҳәм өмиримизди өзгертеди. Сиз бәрше 
ислериңизде табыслы болыўыңыз мүмкин. 
Оған жол Қудайдың сөзин оқып үйрениў арқалы 
табылады. Сөз үстинде ойланып ой жуўыртыў - бул 
оны ишиңизден қайта-қайта тәкирарлаў, шуқыр 
ойлап ҳәм ишиңизден айтып жүриўди аңлатады: 

 «Нызам китабында жазылған сөзлерди 
аўзыңнан түсирме. Онда жазылғанлардың 
барлығын толық орынлаў ушын, ол ҳаққында 
күни-түни ой жуўыртып жүр. Сонда сен өз 
жолыңда табысқа ийе болып, мақсетиңе 
ерисесең» (Ешуа 1:8).

Қудай бизди жақсы көреди, ол ҳәр биримиз 

ушын көп әжайып нәрселерди таярлап қойыпты. 
Эфеслилерге жазған хаттың биринши бабында 
Павел былай дейди, Қудай бир себеп пенен Масийх 
арқалы қутқарылыў жоспарын ойлап тапты: Оның 
бизге болған уллы сүйиспеншилигине исендириў 
ушын. Қудай сизди соншелли қатты жақсы көреди, 
Ол сиз ҳәм өмириңиз ушын қандай да бир әжайып 
нәрсени таярлап қойыпты.

Шайтан Қудайдың сизлерге болған режесин 
бузыўға ҳәрекет етти. Ол сизиң пүткил 
өмириңиз даўамында, өзиңизди ҳеш нәрсеге 
арзымайтуғын етип көрсетиўге тырысты, себеби 
ол Қудайдың сизге болған уллы сүйиспеншилигине 
исениўиңизди қәлемейди. Шайтан биледи, егер сиз 
Қудайдың сөзин қайта-қайта еситип тыңласаңыз, 
ол сизиң бир бөлегинизге айланады, егер ақыл 
ойыңызды ол менен толтырсаңыз - ол сизди 
өзгертеди. Ал шайтан болса тап усыны қәлемей 
атыр.

Мен бул китапты Қудайдың Сөзин өмириңиздиң 
бир бөлегине айландырыўға жәрдем бериў 
мақсетинде жаздым. Бунда сизиң өзиңиз 
ҳаққындағы көз-қарасыңызды, соның менен 
бирге ҳәзирги ҳәм келешектеги турмысыңызды 
өзгертириўши аятлар орын алған. 

Сиз Қудайға уқсап жаратылғансыз (Жаратылыс 
1:27). Егер сиз Қудайдың сиз туўралы не айтып 
атырғанларына исенсеңиз, өзиңизге болған 

қатнасыңыз да, пикириңизде өзгереди. Қудайдың 
сиз туўралы ойлары менен сөзлерин Оның сөзинен 
таба аласыз. Бул китапта келтирилген ҳәм өзиңизге 
деген қарым-қатнаста тәўбе етиўиңиз ушын 
мәсләҳәт ететуғын аятлар, сизге өзиңиз ҳаққында 
Қудай қалай ойлап ҳәм айтып атырса, тап солай 
ойлаўыңызға ҳәм айтыўыңызға жәрдем береди.

Қудайдың сөзи – ҳақыйқат сөзи – ол бизди 
азат етип ғана қоймай, өзимизге болған көз-
қарасымызды да өзгертеди. Соның ушын да ол 
бизиң санамызға сиңип, тамыр жайыўы ушын 
оны оқыўымыз, үйрениўимиз ҳәм оның үстинде 
ойланыўымыз керек. Сиз өзиңизге деген исеним 
ҳәм қуўанышты арттыра аласыз, ҳәттеки жеңимпаз 
ҳәм Қудайдың садық достына айлана аласыз. 
Өзиңиз ҳаққында Қудайдың Сөзи не айтып атырған 
болса, соны айтың. Сиз усылай еткениңиз сайын, 
Қудай сизди ҳәм өмириңизди өзгерте баслайды. 
Жүреги жараланған, қорқыўға түскен бир жаннан 
Қудайдың садық достына айланасыз – Қудай сүйген 
ҳәм сиз де Оны сүйетуғын достына.

«Қудай Ийениң Руўхы мениң үстимде. 
Ол мени жарлыларға хош хабар 
жәриялаў ушын майлады. Мени жаралы 
жүреклерди емлеўге, Тутқынлардың 
азатлыққа, Қамақтағылардың еркинликке 
шығатуғынын, Жаратқан Ийениң 
мийримлилик жылын, Қудайымыздың өш 

алатуғын күнин жәриялаўға, Барлық қайғыға 
батқанларға жубаныш бериўге, Сионда 
қайғы басқанларға ғамхорлық қылыўға, Күл 
орнына сәнли таж, Қайғы орнына шадлық 
майын, Ғамлы руўх орнына алғыс тонын 
бериўге жиберди. Олар Жаратқан Ийениң 
даңқын көрсетиў ушын егилген, Әдиллик 
теребинфлери деп аталады» (Ийшая 61:1-3).

Қудай сизиң өмириңизди пүткиллей өзгертип 
жаңалайды. Ол сизди жақсы көреди. Сиз Қудай 
ушын айрықша адамсыз. 

Буннан соң сиз тек ғана Қудайдың 
сүйиспеншилигин емес, бәлким өз келешегиңизге 
исенимди де қалайынша сақлап қалыўды билип 
аласыз: өз ҳақлығыңызды қалайынша түсиниўди 
(егер сиз исениўши болсаңыз), Қудай сиз ушын 
таярлап қойған әжайып өмирдиң бир бөлеги 
болған Қудайдың жарылқаўларынан айырыўы 
мүмкин болған қорқыўды қалайынша жеңиўди 
билип аласыз. Қудай сизди жарылқасын, сиз Оның 
Сөзин жариялаған ўақытыңызда Оның Сөзи Оған 
бос қайтпайды ал керсинше, Оның еркин орынлап, 
өмириңиздеги белгиленген мақсетке жетеди.

1

Қудайдың сизге деген 
сүийспеншилиги  
қаншелли уллы?

 «Бирақ, булардың ҳәммесиниң үстинен 
бизлерди сүйетуғын Масийх себепли 
үлкен жеңиске ерисемиз. Өйткени мен 
исенемен: өлим де, өмир де, периштелер 
де, ҳәкимшиликлер де, ҳәзирги ҳәм келешек 
заман да, күшлер де, бәлентлик те, 
тереңлик те, улыўма, жаратылған ҳеш 
бир нәрсе бизлерди Қудайдың бизлерге 
Ийемиз Масийх Ийса арқалы берген 
сүйиспеншилигинен айыра алмайды».

РИМЛИЛЕРГЕ 8:37-39

Ийса сизди қатты жақсы көреди, егер сиз бул 
жер жүзиндеги жалғыз адам болғаныңызда да, Ол 
бәрибир, тек сиз ушын өз жанын берген болар еди.

 «Қудай бул дүньяны соншелли 
сүйгенликтен, Өзиниң жалғыз Улын берди. 
Оның Улына исенген ҳәр бир адам набыт 
болмай, мәңгилик өмирге ийе болады».

ЮХАН 3:16

 «Сүйиспеншиликте қорқыў жоқ. 
Керисинше, минсиз сүйиспеншилик қорқыўды 
қуўып шығарады. Себеби қорқыў жаза менен 
байланыслы болады. Қорқатуғын адам 
сүйиспеншиликте минсизликке ериспеген».

ЮХ. 1-Х. 4:18

Егер сизиң жүрегиңизде қорқыў жасап атырған 
болса, демек сиз Қудайдың сизди қаншелли жақсы 
көретуғынын еле аңлап жетпегеңсиз. Қудайдың 
сизге болған сүйиспеншилигиниң уллылығын 
қашан түсинип жеткен ўақтынызда сизиң барлық 
қорқынышыңыз жоқ болады. Ийса былай 
деген: «Әкемниң Өзи сизлерди сүйеди, себеби 
сизлер Мени сүйип, Мениң Әкемнен келгениме 
исендиңлер» (Юхан 16:27). Қудай сизди соншелли 
қәдирлейтуғынына исениў сизге қыйын ба? 

Көп жыллар даўамында мен Қудайдың 
сүйиспеншилигин қабыл ете алмадым – мен 
оған ылайықлы болыўым керек деп ойлайтуғын 
едим. Енди болса мен билемен: Ол мени барлық 
кемшиликлериме қарамастан жақсы көреди. 

Юхан жазған Хош Хабар 14:21 де Ийсаның 

сөзлери бизлерге ескертиў ретинде хызмет етеди: 
«Мениң буйрықларымды билип, оларды орынлаған 
адам – Мени сүйетуғын адам. Мени сүйген адамды 
Әкем де сүйеди. Мен де оны сүйип, оған Өзимди 
көрсетемен».

Бирақ сиз Қудайдың сизге болған 
сүйиспеншилигин қабыл етпей турып, оны жақсы 
көре алмайсыз. Бул сүйиспеншиликке ерисип 
болмайды. Оны жақсы ислер арқалы ямаса 
жақсы минез-қулық пенен сатып алыў мүмкин 
емес. Қудайдың сүйиспеншилиги – бул сый: оның 
сүйиспеншилигине ийе болыў ушын ҳеш қандай 
шәртти орынлаў талап етилмейди. Бизлер Ийсаның 
биз ушын өлимге барып, қурбан болғаны арқалы 
Қудайдың сүйиспеншилигине ийе боламыз. Ҳәзир-
ақ Қудайдың сүйиспеншилигин қабыл етиң. Оған: 
«Мени жақсы көретуғыныңа исенемен Ийем ҳәм 
Сениң сүйиспеншилигиңди қабыл етемен», – деп 
айтың.

 «Бизлер бир-биримизди сүйемиз, өйткени 
дәслеп Қудай бизлерди сүйди» (1Юхн. 4:19). 
Бәлким, сиз де мен сыяқлы ол дәслеп сизди жақсы 
көргенин   узақ жыллар даўамында түсинбеген 
шығарсыз. Мүмкин, сиз Қудайды жақсы көриўге 
умтылып, оның сүйиспеншилигине ылайықлы 
болыў ушын қатты ҳәрекет еткен шығарсыз. 
Онда жоқарыда келтирилген аятты және бир 
мәрте оқып шығың. Даўыт Қудайдың оны жақсы 

көретуғынына исеними кәмил еди, ол былай деди: 
Сүйиспеншилигиң қаншелли баҳалыдур, Қудай! 
Қанатларыңның саясында пана табар адамлар 
(Забур 35:8).

138-Забурдан үзиндилер келтиремен. Даўыттың 
Қудай менен сәўбетлескени биз ушын жақсы үлги 
бола алады. Усы Забурдағы сөзлерди қайталаң:

 О, Жаратқан Ийе, мени тексердиң 
ҳәм мени билесең, Қашан отырып, қашан 
туратуғынымды билесең, Нийетимди 
узақтан түсинип турасаң. Жүрсем де, 
жатсам да, мени тексересең, Хабарың бар 
барлық жолларымнан. Аўзымнан еле бир 
сөз де шықпай турып, Не айтажағымды 
Сен толық билесең, Жаратқан Ийе. Мени 
алды-артымнан орап алғансаң, Қолыңды 
үстиме қойғансаң.Усы даналығың мен ушын 
жүдә әжайыпдур, Дым бәлент, оны түсинип 
жете алмайман. Сениң Руўхыңнан қаяққа 
қаша аламан? Сениң дәргайыңнан қаяққа 
кете аламан? Мен ҳаққында нийетлериң 
қаншелли сырлы, Қудай, Олардың есап-саны 
жүдә көп! Егер санасам, олар қумнан да көп, 
Оянғанымда, мен еле Сениң менен биргемен. 

ЗАБУР 138:1-7, 17, 18

Ийшая пайғамбар Қудайдың бизге мийрим-
шәпәәт көрсетиў ушын қолайлы пурсатты күтип 

турғанын айтады: Жаратқан Ийе сизлерге мийрим-
шәпәәт көрсетиў ушын күтип турады, Сизлерге 
реҳим көрсетиў ушын орнынан турады. Себеби 
Жаратқан Ийе әдалат Қудайы, Оны күткенлер 
бахытлы! (Ийшая 30:18).

Көз алдыңызға келтире аласызба: Қудай сиз 
бенен ўақыт өткериўди қәлейди, себеби Ол сизди 
жақсы көреди, сиз оған қәдирлисиз! Қудай сизди 
соншелли қатты жақсы көреди, басыңыздан 
өткерген ҳәр бир қыйыншылығыңызды ыдысларға 
жыйнайды ҳәм олардың ҳәр бирин китапқа жазып 
кояды (Забур 55:9). Ийса былай деди:  «Сизлерди 
жетим қылып қалдырмайман, сизлерге қайтып 
келемен» (Юхан 14:18). Даўыт былай дейди:  
«Ата-анам мени таслап кетсе де, Жаратқан Ийе 
мени қабыл етеди» (Забур 26:10).

Бәлким, сизге ҳәр биримиз излеп ҳәм күтип 
атырған инсаный сүйиспеншилик жетиспей атырған 
шығар; бәлким шаңарағыңыз сизден жүз бурған 
шығар. Бирақ, Қудай сизиң билиўиңизди қәлейди: 
Оның сизге болған сүйиспеншилиги соншелли 
күшли, қудиретли ҳәм терең, Ол сиз бенен болған ҳәр 
қандай жоғалтыўдың орнын толтырады. Оның сизди 
жубатыўына ҳәм жаралы жүрегиңизди шыпалаўына 
рухсат бериң. Сиз Қудайдың шанарағының ағзасына 
айландыңыз. Енди сиз – оның перзентисиз ҳәм 
Ол сизди жудә қатты жақсы көреди. Эфеслилерге 
жазылған хаттың 3-бап 17-19 аятларында елши Павел 

бизлер ушын сизлер менен бирге дуўа етти: 

 «Исенимиңиз арқалы Масийх 
жүреклериңизде жасасын. Сүйиспеншиликке 
тамыр урып ҳәм тийкарланып, барлық 
мухаддеслер менен бирге Масийхтың 
сүйиспеншилигиниң қаншелли кең, узын, 
бийик ҳәм терең екенлигин түсинип алғайсыз. 
Және де, сизлер ақыл-ойға сыймайтуғын усы 
сүйиспеншиликти билип, Қудайдың пүткил 
толылығына толып барғайсыз».

Қудай сизди сүйеди ҳәм барлық ўақыт 
қырағылық пенен қорғайды. Ол сизди ҳәрдайым 
нәзеринен қашырмайды. Ишая пайғамбар 
китабының 49-бап 16-аятында: «атыңды 
алақанларыма жаздым», – деп айтылған.

Қудайдың суйиспеншилиги қәншелли күшли? 
 «Дослары ушын өз жанын берген адамның 

сүйиспеншилигинен артық сүйиспеншилик жоқ 
(Юхан 15:13). Ийса сизиң достыңыз болыўды 
қәлейди. Ол сизди қаншелли жақсы көретуғынын 
көрсетиў ушын, сиз ушын өз өмирин қурбан етти 
(Римлилерге 5:6).

Бизлер еле гүнакар болған ўақтымызда, 
Қудай бизлерге болған уллы сүйиспеншилигин, 
Масийхты бизлер ушын өлиўге жибериў арқалы 
көрсетти. «Ҳеш ким ҳақ адам ушын жанын өлимге 
қыймайды. Ҳәтте, өзине қәўендер болған адам 

ушын да жанын өлимге қыйыўды қәлейтуғын 
адамлар аз.  Бирақ, бизлер еле гүнакар болған 
ўақтымызда Масийх бизлер ушын өлди. Бизлерге 
деген сүйиспеншилигин Қудай усылай дәлилледи» 
(Рим. 5:7-8).

Достым, Қудай сизди соншелли қатты жақсы 
көреди! Оның сүйиспеншилигине жүрегиңди аш. 
Ийемиз сизди қандай болсаңыз, тап солайыңша 
қабыл етеди. Ол сизди ҳеш қашан таслап кетпейди 
ҳәм айыпламайды (Юхан 3:18). Қудай бизлерди 
кәмил болыўға умтылғанымыз ушын қабыл 
етпейди. Бизлер оған келиўимиз ушын тек ғана 
Масийх арқалы Қудайдың алдында жетерли 
дәрежеде ҳақ болып оған бара аламыз. «Масийх 
пенен қатнаста болған бизлер Оның қаны арқалы 
қутқарылдық, яғный Қудайдың бай мийрими 
бойынша гүналарымыз кеширилди (Ефес. 1:7).

Ал Ийшая пайғамбардың китабы 54-бап 
10-аятта былай делинген: «Таўлар орнынан 
қозғалып, төбелер шайқалса да, Мениң саған 
деген сүйиспеншилигим тербелмейди, Тынышлық 
келисимим де қозғалмас, – дейди саған реҳим 
еткен Жаратқан Ийе».

 «Сизлерди Өз Улы Ийемиз Ийса Масийх 
пенен қатнаста болыўға шақырған Қудай – 
садық (1Кор. 1:9).

Егер сиз Масийхқа исенсеңиз, Ол сизди таслап 

кетпейтуғынын ўәде етти. Ол сизди сүйетуғынын да 
ўәде берип, берген ўәдесинде турады. Ийса айтты, 
сизлер ушын дуўа етип атырғанының себеби сизлер 
оған тийислисизлер (Юхан 17: 9-10). Қудай сизди 
сүйеди. Оның сүйиспеншилигин қабыл етиң. Даўыт 
пенен бирге былай деп айтың (Забур 103):

 «Жаратқан Ийеге алғыслар айт, ҳәй 
жаным! Оның мухаддес атына алғыслар 
айт, ҳәй пүткил барлығым! Жаратқан 
Ийеге алғыслар айт, ҳәй жаным! Умытпа 
Оның барлық жақсылықларын! Барлық 
айыпларымды кеширетуғын, Ҳәмме кеселиме 
шыпа беретуғын, Жанымды өлим шуқырынан 
азат ететуғын, Сүйиспеншилик ҳәм реҳим 
тажын кийдиретуғын, Өмиримди ийгилик 
пенен толтыратуғын Ол, Мени бүркиттей 
етип, жаслығымды тиклейди. Жаратқан Ийе 
барлық езилгенлерге, Ҳақлық ҳәм әдалатлық 
қылады. Өз жолларын Муўсаға, Ислерин 
израиллыларға көрсетти. Жаратқан Ийе 
реҳимли ҳәм мийримли, Сабыр-тақатлы ҳәм 
сүйиспеншилиги уллы. Ол бәрқулла айыплай 
бермейди, Мәңгиге кек те сақламайды. 
Бизлерге гүналарымызға қарап қатнас 
қылмайды, Жаманлықларымызды өзимизге 
қайтармайды. Көклер жер жүзинен қаншелли 
жоқары болса, Оның Өзинен қорқатуғынларға 
болған сүйиспеншилиги де соншелли уллы. 

Шығыс батыстан қаншелли узақ болса, Ол 
жынаятларымызды бизлерден соншелли 
узақластырды. Әке балаларына қандай 
реҳим қылса, Жаратқан Ийе де Өзинен 
қорқатуғынларға сондай реҳим қылады. 
Ол бизлердиң қандай жаралғанымызды 
биледи, Топырақтан екенимизди умытпайды. 
Адамзаттың өмири шөпке уқсайды, 
Даладағы гүлдей болып гүллейди. Самал 
ескенде, жоқ болып кетеди, Болған жери 
оны қайтып танымайды. Бирақ Жаратқан 
Ийе Өзинен қорқатуғынларды мәңги сүйеди, 
Оның келисимине әмел қылғанлардың, 
Ҳәм пәрманларына муқыятлы түрде 
бойсынғанлардың, Балаларының балаларына 
садықлығы даўам етеди. Жаратқан Ийе Өз 
тахтын көклерге орнатты, Оның патшалығы 
ҳәмме жерди өз ишине алады. Оның сөзине 
қулақ салып, Айтқанларын орынлайтуғын, 
Қүдирети күшли периштелер, Жаратқан Ийеге 
алғыслар айтың! Жаратқан Ийениң көктеги 
ләшкерлери, Оның еркин орынлайтуғын 
хызметкерлери, Оған алғыс-мақтаўлар 
айтың! Жаратқан Ийеге алғыслар айтың, Ҳәй, 
Оның патшалығындағы барлық жаратылыс! 
Жаратқан Ийеге алғыслар айт, ҳәй жаным!»

Забур 31-бап 10-аятта Даўыт және бизге былай 
дейди:

 «Напәклердиң азабы көп болады, Бирақ 
Жаратқан Ийеге үмит еткенлерди, Оның 
сүйиспеншилиги қоршап алады».

Ал Забур 33-бап 1-8 аятларда болса ол былай деп 
жазады:

 «Ҳәмме ўақытта Жаратқан Ийеге алғыс 
айтаман, Алғыс-мақтаў түспейди аўзымнан. 
Жаратқан Ийе менен мақтанар жаным, 
Езилгенлер еситип, шад болсын! Мениң 
менен бирге Жаратқан Ийени уллылаң, Атын 
биргеликте даңққа бөлейик. Жаратқан Ийеге 
жалбарындым, Ол жуўап берди маған, Мени 
азат етти барлық қәўип-қәтерден. Оннан үмит 
қылғанлардың жүзлеринде нур жарқырайды, 
Уятқа қалып, жүзлери қызармайды. Мен езилип 
жалбарындым, Жаратқан Ийе еситти, Мени 
барлық азапларымнан азат етти. Жаратқан 
Ийеден қорқатуғынлардың әтирапына, Оның 
периштелери орда қурып, қутқарар оларды».

Қудайдың сүйиспеншилиги сизди қорғап турады. 
Усы қорғаў астында жасаң. Күнине көп мәрте, қайта-
қайта: «Қудай мени сүйеди», деп өзиңизге айта 
бериң. Усы бапта келтирилген аятлар үстинде пикир 
жүргизиң. Бул оның сизге болған өзгермейтуғын 
сүйиспеншилигине деген исенимиңизди 
арттырыўға жәрдем береди.

Келешекке болған исеним

Енди сизлерге Қудайдың сиз ушын 
режелестирген келешеги ҳаққындағы бирнеше 
аятларды келтирип өтемен. Билип қойың, сиз 
Қудай ушын қымбатлысыз, Ол сизди жаратқан 
ўақтында айрықша бир мақсетти гөзлеген. Сиз өз 
келешегиңизди қандай көрип турсыз? Қудай сизиң 
үмитке толы болыўыңызды қәлесе, шайтан сизиң 
үмитсизликтен азап шегиўиңизди қәлейди. Қудай 
сизиң өмириңиздиң ҳәр бир күнинде жақсы бир 
нәрсе жүз бериўин күтип жасаўыңызды қәлейди. Ал 
шайтан болса, сизиң бахытсызлық пенен апатларды 
күтип жасаўыңызды қәлейди. «Бахытсыздың 
ҳәр бир күни қайғыдан арылмас, Жүреги 
қуўанышлының зыяпаты ада болмас» (Ҳикметлер 
15:15). Жаман сезим – бул апатты күтиў, ал жаман 
сезимлер, күнлерди қайғыға толтырады. 

 «Бирақ мынаған анық исенемен: Мен 
тирилер әлеминде жүрип, Жаратқан Ийениң 
ийгилигин көремен (Забур 26:13). Келеси 
аят бизлерди жигерлендиреди: «Жаратқан 
Ийеге үмит қыл, Күшли ҳәм мәрт бол, 
Жаратқан Ийеге үмит қыл».

ЗАБУР 26:14 

Еремия пайғамбардың китабының 29-баб, 
11-аятында Қудай бизлерге қаратылған нийетлерин 
ашады: «Мен сизлер ушын дүзген жобаларымды 
Өзим билемен, – дейди Жаратқан Ийе. – Бул 
жобаларым сизлерге апат емес, ал абаданшылық 
алып келеди, келешекке үмит бағышлайды». 

Шайтан сизди ҳәр қандай үмиттен айырыўды 
қәлейди. Бирақ, Даўыттың Забур 41-бап 12-аятта 
жазған күшли сөзлерине қулақ салың:  «Не 
ушын түскинликке түсесең, ҳәй жаным? Не ушын 
тынышсызланасаң? Қудайға үмит байла, Мен 
Оған және алғыс айтаман, Қутқарыўшым ҳәм 
Қудайыма». 

Егер усындай ҳақыйқатлықларды жүрегиңизде 
сақласаңыз, олар сизге қуўанышты күткен ҳалда 
жасаўыңызға жәрдем береди. Сизиң өмирге 
деген көз-қарасыңыз, ой-пикирлериңиз, сөйлеген 
сөзлериңиз ҳәм ислеген ҳәрекетлериңиз үмитке 
толы екениңизден дәрек береди. «Сол үмит 
бизлерди уятқа қалдырмайды. Өйткени 



20 

Келешекке болған исеним

Қудай бизлерге берген Мухаддес Руўхы арқалы 
жүреклеримизди Өз сүйиспеншилигине толтырды» 
(Рим. 5:5). Биз Қудайдың сүйиспеншилиги ҳаққында 
билемиз, себеби бул ҳаққында Мухаддес Руўх 
бизлерге баян етип атыр. Егер биз Жаратқан Ийеге 
үмит байлап исенсек, ҳеш қашан қапа болып 
алданбаймыз ҳәм шерменде болмаймыз. «Қудай 
Ийе – қуяш ҳәм қалқандур, Ол мийрим ҳәм даңқ 
берер, Минсиз жүргенлерден жақсылықты аямас» 
(Забур 83:12).

Филиплилерге жазылған хаттың 1-бап 6-аятында 
Павел бизди былай деп исендирип айтады:  
«Сизлердиң араңызда жақсы исти баслаған 
Қудайдың буны Масийх Ийсаның күнине шекем 
толық тамамлайтуғынына анық исенемен». 
Ефеслилерге 2:10 да Павел бул исенимниң 
себебин түсиндиреди: «Себеби бизлер Қудайдың 
дөретпесимиз. Өзи алдын ала таярлаған жақсы 
ислерин ислеп жасаўымыз ушын, Ол бизлерди 
Масийх Ийса арқалы жаратты». 

Бәлким, сиз өзиңизге: «Егер Қудай мен ушын 
ҳақыйқатында да сондай әжайып реже ойлап қойған 
болса, мен оның әмелге асқанын қашан көремен?» 
– деген сораўды берип атырған шығарсыз. Бул 
сораўдың жуўабы Ўазшы 3:17 де жазылған.  «Сонда 
мен ишимнен: «Қудай жақсыны да, жаманды 
да ҳүким қылады. Ол ҳәр бир нәрсе ҳәм ҳәр бир ис 
ушын, Ҳүким қылатуғын ўақыт белгилеген», – 

дедим». Қудай өз режесин әмелге асырады ҳәм 
сизиң өмириңиз ушын белгилеп қойғанларын 
орынлайды. Сизлер болса Петрдиң мәсләҳәтине 
әмел етип, «өзлериңизди Қудайдың қүдиретли 
қолы астында пәс тутыңлар. Сонда белгиленген 
ўақыт келгенде, Ол сизлерди мәртебели етеди» 
(1 Петр 5:6). Хабаққуқ пайғамбардың китабы 2:2 
де Қудайдың оған келешекке тийисли өз режесин 
аян еткени ҳәм басқалар да оқый алыўы ушын 
сол режени жазып қойыўды буйырғаны ҳаққында 
оқыймыз. Ал кейинги аятта Жаратқан Ийе былай 
дейди: «Бул аян белгиленген ўақытта әмелге 
асады, Сол ўақыт тез арада келеди, бул аян жалған 
емес. Егер де кешиккендей болып көринсе, сабыр 
ет, Ол әлбетте кешикпей орынланады» (Хаб. 2:3).

Еврейлерге жазылған хаттың авторы булардың 
барлығы бир мақсет пенен жазылғанлығын 
айтады:  «Солай етип, усы еки нәрсе, яғный 
ўәде ҳәм ант өзгермейди. Себеби Қудай оларды 
айтқанда өтирик сөйлеўи мүмкин емес. 
Сонлықтан өзлеримизге берилген үмитти 
беккем сақлаўымыз ушын, Қудайдан пана тапқан 
бизлер олар арқалы үлкен жубанышқа ийе 
боламыз. Бизлердиң бул үмитимиз жанларымыз 
ушын кемениң көшкиси сыяқлы исенимли ҳәм 
беккем. Усы үмит бизлерди аспандағы Мухаддес 
шатырдың пердесиниң арғы тәрепине өткизеди» 
(Еврей. 6:18-19).

Ал Павел болса, былай дейди: «Қудай Өзин 
сүйетуғынларға, яғный Оның қәлеўи бойынша 
таңланғанларға ҳәмме нәрсени жақсылық 
қылып хызмет еттиретуғынын билемиз (Рим. 
8:28). Кейинирек, Павел Эфеслилер жәмәәтине 
жоллаған хатында былай деп еслетип өтеди: 
«Бизлерде ҳәрекет етиўши қүдирети менен, 
Қудай бизлердиң тилеген ҳәм ойлаған ҳәр бир 
нәрсемизди артығы менен ислей алатуғын күшке 
ийе (Ефес. 3:20).

Қудай сизиң үмитке толы болыўыңызды 
қәлейди, себеби Ол сиз ушын үмит 
еткенлериңизден де әдеўир уллырақ нәрселерди 
ислеўге таяр. Бирақ егер сиз үмитиңизди жоғалтқан 
болсаңыз, Қудай сизге тапсырған ўазыйпаның 
бир бөлегин орынлай алмайсыз: оған үмит етиў 
ҳәм сүйениў, оның сизиң өмириңиз ушын әжайып 
режеси бар екенлигине ҳәм оның әмелге асыўына 
аз қалғанына исениў.

Павел Эфеслилерге жазылған хаттың 1-бап 
11-аятында Ийемиз Ийса Масийх ҳаққында былай 
дейди:  «Ҳәмме нәрсени Өз қәлеўи менен иске 
асыратуғын Қудайдың ерки бойынша бизлер 
алдын ала белгиленип, Масийх арқалы таңлап 
алындық». 

Қудай сизге былай дейди: «Нызам китабында 
жазылған сөзлерди аўзыңнан түсирме. Онда 
жазылғанлардың барлығын толық орынлаў ушын, 

ол ҳаққында күни-түни ой жуўыртып жүр. Сонда сен 
табысқа ийе болып, мақсетиңе ерисесең (Ешуа 1:8).

Нызамның қайталаныўы китабы 30-бап 14-аятта 
болса былай делинген:  «Керисинше, Қудайдың 
сөзи сизлерге жүдә жақын, орынлаўыңыз ушын, ол 
сизлердиң аўзыңызда ҳәм жүрегиңизде». Ийшая 
пайғамбардыӊ китабыныӊ 55-бап 11-аятта Кудай 
Өз Сөзин тән алыў, турмысымызға байланыслы 
Оныӊ нийетлерин әмелге асырыўға қалай жәрдем 
беретуғынын көрсетеди: «Мениң аўзымнан 
шыққан сөз де соған уқсайды: Ол орынланбай, 
Маған қайтпайды. Ол Мениң еркимди орынлайды, 
Неге жиберген болсам, сол әмелге асады». Оның 
сөзин айтыўды баслаң, сонда өмириңиз өзгере 
баслайды.

Келешегиңизди қандай етип көз алдыңызға 
келтиресиз? Шайтан сизиң өмириңиз барған сайын 
жаманласып баратыр деп ойлаўыңызды қәлейди. 
Ол сизиң қанша ислегенлигиңизди емес, ал еле 
қанша ислеў кереклиги ҳаққында ойлаўыңызды 
қәлейди. Өзгере алмай атырғаныңызды сезип, 
өзиңизге ашыўланатуғын ўақытларыңыз болды 
ма? Үмитиңизди жойтпаң. Қудай сизди бәрқулла 
өзгертип турады. Ол душпанларыңызды биримлеп 
жеңиўиңизге жәрдем береди (Нызамның 
қайталаныўы 7:22). Сиз бәрқулла Оған уқсап 
ҳәм өзгерип барасыз (2 Коринф 3:18). Сизиң 
өзгерисиңиз болса сананың жаңаланыўы ҳәм жаңа 

идеяларға, жаңа пикирлеўге, өмирге ҳәм адамларға 
жаңаша қатнас жасаў арқалы пайда болады (Рим. 
12:2).

Сизиң аспандағы Әкеңиз сизиң даңққа 
ерискениңизди көрип тур. Оның нәзеринде сиз 
уллы даңққа ийе болғансыз, сол себепли Ол сизге 
исеним бериў ушын өзиниң Руўхын жиберди. 
Мен «данқ» деген сөзди Қудайдың барлық уллы 
сыпатларының көриниси сыпатында талқылайман. 
Оған үмит етиң ҳәм барлық мухаддес жазыўлар 
сиз ҳаққында айтылып атырғанына исениң. 
Тек ғана жақсы, исенимге толы ҳәм Қудайдың 
Сөзине тийкарланған сөзлерди айтыўды үйрениң. 
Даўыслап айтың: «Оған уқсаў ушын өзгерип, 
уллылық үстине уллылыққа ерисип барамыз (Кор. 
2-х. 3:18). Қудайдың Руўхы мени күн сайын аз-азлап 
өзгертпекте. Мениң өмирим әҳмийетке ийе. Қудай 
маған көп жақсы нәрселерди таярлап қойыпты». 
Умытпаң, бизлер жоқ нәрсени бар деп айтатуғын 
Қудайға хызмет етип атырмыз (Рим. 4:17).

Қудай сиз ҳаққында өз сөзинде не деп атыр? 
 «Бирақ сизлер Қудай тәрепинен таңланған 

адамлар, Патшаның руўханийлери, мухаддес 
миллет ҳәм Қудайға тийисли халықсыз. Сизлер 
өзлериңизди қараңғылықтан Өзиниң әжайып 
нурына шақырған Қудайдың таң қаларлық 
ислерин жәриялаў ушын таңландыңлар»  
(1 Пет. 2:9). Өзиңиз ҳаққында пәс пикирде болыў – 

қараңғылықта жүриў демек. Өзиңизди ҳеш қандай 
қәдирим жоқ деп есаплаў – қараңғылықта жүриў 
менен тең. 

Сиз Қудайдың қәдирли ғәзийнеси, оның 
меншиги, оның байлығысыз (Малахия 3:17). 
Сиз қәдирлисиз, сизиң өмириңизге мақсет бар. 
Сизиң бир ўазыйпаңыз бар. Қудайдың сизиң 
өмириңиз ушын әжайып нийети бар. Сизге адамзат 
тарийхында айрықша бир рольди атқарыў несип 
еткен – тек буған өзиңиз исениўиңиз керек. Сиз 
айтыўыңыз мүмкин:  «Бирақ, Джойс мен талай 
мәртебе сәтсизликке ушырадым. Мен жүдә 
көп қәтелерге жол қойғанман. Мен әлле қашан 
Қудайдың кеўлин қалдырып қойғанман». Ҳәтте 
Павел өзиниң еле кәмил емеслигин мойынласа 
да, шегиниў нийетинде емес екенлигин айтады:  

 «Туўысқанлар, мен өзимди усы мақсетке 
жеттим деп есапламайман. Тек ғана изде 
қалғанларды естен шығарып, алдындағыларға 
умтылып атырман. Қудайдың сыйына, Оның 
Масийх Ийса арқалы аспанға шақырыўына ерисиў 
ушын, мен белгиленген мақсетке жетиўге 
тырысып атырман» (Филип. 3:13-14).

Қудай сизге әжайып келешекти таярлап қойған, 
өтмиш пенен жасамаң. Ийемиздиң сөзлерине қулақ 
асың:  «Өткенлерди умытың, Бурынғыларды 
еске алмаң. Мине, Мен жаңа нәрсе қыламан! Ол 
басланды, неге түсинбейсиз? Мен шөлде жол, 

саҳрада дәрьялар саламан (Ийшая 43:18-19). 
Соңында, Ийшая 43:25 те Қудайдың сизге қандай 
сөзлер менен мүрәжат етип атырғанын тыңлаң 
– «Өзим ушын қылмысларыңды өширетуғын 
Менмен, Енди қайтып гүналарыңды еслемеймен». 

Қудай сизиң, Өзи сиз ушын алдын ала белгилеп 
қойған әжайып өмирди толық рәҳәтленип 
жасаўыңызды қатты қәлеп атыр. Ол сизиң 
өмириңиздеги барлық қәтеликлериңизди алып 
таслаўға таяр. Ҳәттеки, келешекте ислейтуғын 
барлық қәтелериңизди де, дузетиўин ойлап 
қойды. Сиз өтмиштен өкиниўиңиз яки келешектен 
қорқыўыңыз керек емес. Қудай сизге керек 
болған қәлеген жәрдемин бериўге таяр. Ийшая 
пайғамбардың китабы 40-бап 31-аятта мынадай 
ўәде береди:  «Бирақ Жаратқан Ийеге үмит 
байлағанлар, Жаңадан күш алады. Олар бүркит 
киби қанат жаяды. Жуўырса да, шаршамайды, 
Жортса да, ҳеш талықпайды».

Қудайдың сизди өзгермейтуғын 
сүйиспеншилигине ҳәм қәлеген мүтәжлигиңизди 
кәраматлы түрде толықтырыўына исениң. Оның 
әжайып ўәделерин ҳәм таң қаларлық нийетлерин 
билген ҳалда, келешекке үмит пенен қараң ҳәм Ол 
ўәде еткенлериниң ҳәммесин орынлайтуғынына 
исениң (Рим. 4:21). Артқа қарамаң – алдыға қараң.

Ҳақлығыңызды  
аңлап жетиң

Енди болса, ҳақлық ҳаққында айтылатуғын 
Мухаддес китаптағы бирнеше аятларды оқып 
шығамыз. Ҳәр бир исениўши Қудайдың патшалық 
шаңарағының ағзасына айланады ҳәм сол тәризде 
Масийхтың мийрасхоры, оның гүнәсиз ҳәм қымбат 
баҳалы қаны менен қутқарылған болып, Қудайдың 
тахтының алдында тура алады. Сиз – ҳақсыз: 
«Қудай бизлердиң гүналарымызды ҳеш қашан 
гүна ислемеген Масийхқа жүкледи. Масийх пенен 
байланысқа ийе болған бизлер Қудай алдында усы 
арқалы ақландық» (2 Кор. 5:21).

Забур 47:11 де Жаратқан Ийе ҳаққында былай 
делинген:  «Атың сыяқлы, Қудай, Саған 
арналған алғыс-мақтаў да, Дүньяның төрт 
тәрепине жайылғандур. Оң қолың әдилликке 
толыдур». Қудайдың сизге созған қолы 
ҳақыйқатлыққа толы. Қудай  «Ол келетуғын 

күни айыпсыз болыўыңыз ушын, Қудай сизлерди 
ақырына дейин беккем қылады (1Кор. 1:8). 
Буның нени аңлатыўын билесиз бе? Бул сизиң 
ҳәзирдиң өзинде-ақ Қудайдың алдында толық 
ҳақ екенлигиңизди аңлатады. Бүгин сиз оның 
нийетине муўапық қандай болыўыңыз керек болса, 
тап сондайсыз. Ол сизди «туўысқанларымыздың 
айыплаўшысы» (Аян 12:10) шайтанның 
өтириклеринен қорғаўға таяр. Егер сиз Ийса 
Масийхқа исенген болсаңыз, Қудай енди сизди 
гүнакар деп есапламайды ҳәм сизиң гүнасиз 
екениңизди дәлиллеўге таяр. 

Таўдағы ўазында Ийса өз шәкиртлерине 
былай деди:  «Ҳақлықты аңсап, оған 
умтылғанлар бахытлы! (Қудайдың аспаннан 
туўылған перзентлерине оның разылығы ҳәм 
қутқарылыўын көриўге мүмкиншилик берип 
рәҳәтленеди) (Қудайдың алдында дурыс орында 
турыў) Қудай оларды толық қанаатландырады 
(Матта 5:6). Қудайдың улы (ямаса қызы) ретинде 
сиз оның қайырқомлығынан ләззетлениўге 
ҳақлысыз. Сиз өмирден ләззет алыўға ҳақлысыз. 
Өмир бул Қудай тәрепинен берилген сый. Өзиңизге 
былай деп айтың: «Мен Ийса Мәсиҳ арқалы 
Қудайдың ҳақыйқатлығыман». 

Мүмкин, сиз Қудайдың алдында ҳақ 
болыўға өз күшиңиз бенен урынып, көтере 
алмайтуғын аўырманлықты өз мойныңызға 

алған шығарсыз. Ҳақлық бундай жол менен 
келмейди. Ол қутқарылыў сыяқлы, бизлердиң 
ис-ҳәрекетлеримиздиң нәтийжесинде келмейди; 
бул сый. Барлық ис-ҳәрекетлериңизди қалдырып 
оған үмит етиўди үйрениңлер ҳәм оның сизлерди 
Масийхтың ҳақлығы менен сыйлықлаўын күтиңлер. 

 «Жүгиңди Жаратқан Ийеге тапсыр, Ол саған 
сүйениш болады. Ҳасла жол қоймас, Ҳақ адамның 
қулаўына (Забур 54:23). Ибрайымның ҳақлығы 
ҳаққында Павел былай дейди: 

«Ал енди бизлердиң, яғный яҳудийлердиң түп 
бабасы Ибрайым ҳаққында не деймиз? Ол 
неге еристи? Егер ол ислеген саўап ислери 
себепли ҳақ деп саналған болса, мақтаныўға 
ҳақысы болар еди. Бирақ, Қудайдың алдында 
мақтана алмайды. Өйткени Мухаддес 
Жазыўда былай делинген: «Ибрайым Қудайға 
исенди ҳәм сол себептен Қудай оны ҳақ деп 
санады».

РИМ. 4:1-3

23 ҳәм 24 аятларда Павел өз пикирин даўам 
еттиреди: 

 ««Ҳақ деп саналды», – деген сөзлер тек 
Ибрайымға емес, ал бизлерге де тийисли етип 
жазылған. Бизлер де Ийемиз Ийсаны өлимнен 
тирилткен Қудайға деген исенимимиз бенен 
ақланған болып есапланамыз» (Рим. 4:23-24). 

Басқаша айтқанда, биз ҳақлыққа ислеримиз арқалы 
емес, ал исенимиз арқалы ерисемиз. Егер бизлер 
Ийса Масийхқа исенсек, Қудай бизлерди ҳақ деп 
есаплайды. Ол Ийсаның қаны бизлерди ақлаўға 
жеткиликли деп есаплайды. Ол толық бийликли 
Қудай ҳәм Ол қәлесе сондай қарар қабыл етиўге 
ҳақлы. 

Келеси баптың биринши аятында Павел өз 
пикирин улыўмаластырды:  «Солай етип, 
исеним менен ақланғанымыз себепли, (ҳақ деп 
жарияланып, Қудайдың алдында дурыс орынға ийе 
болып) Ийемиз Ийса Масийх арқалы Қудай менен 
жарастық» (Рим. 5:1).

Забур 36:25 де Даўыт былай деп жазады: 
 «Мен жас едим, енди қартайдым, Ҳақ 

(кескинликке келмейтуғын) адамның таслап 
кетилгенин, Оның урпағының нан сорағанын 
көрмедим».

Егер ата-аналар Масийх арқалы Қудайдың 
ҳақлығын оның алдында алғанын түсинсе, 
олардың перзентлери де сол ҳақлықты қабыл ете 
алатуғынына исенимим кәмил. Ҳәр дайым өзлерин 
айыплы, айыпланған, пайдасыз деп сезинетуғын 
ата-аналардың балалары көпшилик жағдайларда 
олардан усы сезимлерди қабыл етип алады. 
Бирақ, егер ата-аналар Қудайдың өзлерин жақсы 
көретуғынын, олар Оның ушын қәдирли екенин, Ол 
олар ушын жақсы бир нәрсе ойлап қойғанын ҳәм 



31 

Езилген жүреклердиң шыпаланыўы

Масийхтың қаны арқалы ақланғанын аңлап жетсе, 
олардың исеними перзентлерине жақсы тәсир 
етеди ҳәм олар Ийсаны ҳәм Оның ҳәмме ўәделерин 
өзлерине тийисли деп қабыл етеди.

Ҳикметлер китабы 20:7 де былай делинген:  
«Әдил минсиз жасар, (бахытлы, ҳаўес етиўдиң бир 
буйымы болып есапланады) Изиндеги балалары 
бахытлы болар!» Ал Забур 36:39 да болса 
мынаны оқыймыз:  «Ҳақлардың қутқарылыўы 
Жаратқан Ийеден, Апат күнинде оларға болар 
қорған». Жаратқан Ийе сиз тәрепиңизде. Оның 
сөзи ҳақыйқат ҳәм Ол тынышлық, қәўипсизлик ҳәм 
душпанның үстинен жеңисти ўәде етеди. Ийшая 
пайғамбардың китабы 54:17 деги Ийемиздиң 
ўәдесин тән алың.  «Саған қарсы қолланыў ушын 
жаратылған, Ҳеш қандай қурал-жарақ табысқа 
ериспейди, Ҳүкимде сени айыпламақшы болған 
ҳәр бир тилди, Сен айыплайсаң. (тынышлық, 
ҳақлық, қәўипсизлик сезими, душпанның үстинен 
жеңис) Жаратқан Ийениң қулларының мийрасы 
(Жаратқан Ийениң жетилискен бендеси қайта 
жаратылғанлар ушын) – усы, Мен оларды 
ақлайман, (мине, оларға беретуғыным усы) – 
дейди Жаратқан Ийе». 

Забур 33:16 да Даўыт былай дейди: 
  «Жаратқан Ийениң көзи ҳақ адамларда, 

(кескинликке келмейтуғын) Қулағын түрер 
олардың дадына». Қудай сизлерди қатты жақсы 

көргени ушын сизлерди бақлап көрип ҳәм 
тыңлап турыпты. Соңынан, 18, 20 ҳәм 23 аятларда 
Даўыт былай деп даўам етеди:  «Ҳақ адамлар 
жалбарынар, Жаратқан Ийе еситер, Барлық 
азапларынан оларды азат етер. Ҳақ адамның 
қайғылары көп болса, (турақлы) Жаратқан Ийе 
булардан оны азат қылар, Өз қулларын Жаратқан 
Ийе қутқарар, Ҳеш қандай жаза алмас Оннан пана 
тапқанлар».

Сиз Ийсаны қабыл еткениңизден бери өзгере 
басладыңыз. Сиз еле сол жолдасыз деп айтсақ 
та болады. Ал сиз жолда жүрген ўақтынызда, 
қандай да бир қәтеликлерге жол қойыўыңыз 
мүмкин. Сизиң минез-қулқыңыз минсиз болмаўы 
да мүмкин, бирақ Жаратқан Ийеге болған 
мүнәсибетиңиз минсиз болса, Ол сизди өзгериў 
жолында турған ўақтыңызда да жетилискен деп 
есаплайды. Ийшая пайғамбардың китабы 54:14 те 
Жаратқан Ийе былай дейди:  «Сен әдалатлық 
пенен негиз қурасаң, (ҳақлықта, Қудайдың еркине 
ҳәм тәртибине муўапықлығында) Езилиўден аўлақ 
боласаң, қорқпайсаң. Қәўип-қәтерден жырақ 
боласаң, ол саған жақынламас». 

Ҳикметлер 28:1 де былай делинген, кескинликке 
бармайтуғын әдил адам арысландай батыр болады. 
Егер сиз Масийх арқалы ҳақ екениңизди билсеңиз, 
қорқыныш пенен қәўетерде жасамайсыз, себеби 
ҳақлық сизди мәрт ҳәм батыр етеди:  «Ол –биз-

лердиң ҳәлсизликлеримизди бөлисе алатуғын бас 
руўханий. Оның Өзи ҳәр тәреплеме бизлер сыяқлы 
сыналды, бирақ гүна ислемеди. Сонлықтан реҳимли-
лик алыў ушын (бизлердиң қылмысларымыз ушын) 
ҳәм керек ўақтында өзлеримизге жәрдем ететуғын 
мийримге ерисиў ушын, (гүнакар ылайық болмаған, 
Қудайдың меҳир-мийриминиң тахтына) Қудайдың 
мийримге ийе тахтына батыллық пенен жақынлай-
ық. (бизлер ең қатты мүтәж болған ўақытта келе-
туғын жәрдем) (Еврей. 4:15-16). Бизлер Қудайдың қү-
диретли тахтының алдына өзимиздиң емес, ал оның 
кәмиллигине сүйенип, батыллық пенен келе аламыз: 

 «Сонлықтан енди Масийхтың қаны арқалы 
ақланғанымыз себепли, Ол арқалы Қудайдың ғәзеби-
нен қутқарылатуғынымыз да анық» (Рим. 5:9). 

Бәлким, сиз пүткил өмириңиз даўамында 
мынаны түсиниўге ҳәрекет еткен шығарсыз: 
«Маған не болып атыр өзи? Неге мен бундай 
әўметсизбен?» Егер усындай болса, мен сизге 
жақсы бир хабарды айтаман: сиз ҳақ адамсыз, 
сонлықтан өзиңиз туўралы былай деп айтың: 
«Бәлким, мен еле болыўым керек болған адам 
емес шығарман, бирақ Қудайға Шүкир, мен енди 
бурынғыдай адам емеспен. Менде ҳәммеси 
жақсы». Өзгерислер – бул процесс екенин ҳәм сиз 
сол процесстен өтип атырғаныңызды умытпаң. Сиз 
еле өзгерип атырсыз, ал Қудай болса сизди әлле-
қашан ҳақ деп көрип тур. Қудай сизди Ийсаның 
қаны арқалы ҳақ қылды. Сиз Қудайдың муҳаббатын 

қабыл етип, өзиңиздиң ҳақ екениңизди түсинип 
жеткениңиз сайын исенимсизлик сезиминен ҳәм 
қабыл етилмеў қорқынышынан қутыласыз. Тап 
ҳәзир былай деп айтың: «Ийса Масийхта мен, 
Қудайдың ҳақлығыман». Бул ҳақыйқатлықты 
өзиңизге күнине бир неше рет айтыўыңызды 
мәсләҳәт етемен.

 «Өйткени Қудайдың Патшалығы жейтуғын 
ҳәм ишетуғын нәрселерден ибарат емес, ал 
ҳақлық, тынышлық ҳәм Мухаддес Руўх беретуғын 
қуўаныштан ибарат (Рим. 14:17). Ҳақлық 
тынышлыққа, ал тынышлық болса қуўанышқа 
алып келеди. Егер сизде тынышлық ҳәм қуўаныш 
жетиспей атырған болса, бәлким сиз өзиңиздиң ҳақ 
екениңизди еле түсинбеген шығарсыз. Қудай сизди 
жарылқаўды қәлеп атыр, сол қатарда материаллық 
тәрептен де. Бирақ, өзлерин айыпкерлик ҳәм 
айыплаў сезимлерин басынан кеширип жүрген 
көплеген адамлар ҳеш қашан ҳақыйқый гүллеп-
жаснаўға ерисе алмайды. Ал Мухаддес Китап болса 
бизге ҳақ адамлар раўажланып, қәўипсиз жерде 
болатуғынын үйретеди. 

Жаратқан Ийе сиз туўралы не айтып атырғанын 
билесиз бе? Забур 1-бап 3-аятта Жаратқан Ийениң 
барлық нызамларын ҳәм оның көрсетпелерин 
қәдирлейтуғын адам, суўдың бойына егилген 
ҳәм өз ўақтында мийўе беретуғын терекке 
уқсайды деп айтылады. Сизиң жапырақларыңыз 

төгилмейди ҳәм не ислесеңиз де табысқа ерисесиз. 
Кемшилик ҳәм машқалаларыңыз ҳаққында емес, 
ал өзиңиздиң ҳақлығыңыз ҳаққында ойлаң. Ешуа 
китабы 1:8 де Жаратқан Ийе былай деп буйырады: 

 «Нызам китабында жазылған сөзлерди 
аўзыңнан түсирме. Онда жазылғанлардың 
барлығын толық орынлаў ушын, ол ҳаққында күни-
түни ой жуўыртып жүр. Сонда сен табысқа ийе 
болып, мақсетиңе ерисесең». 

Забур 1-бап 2-3 аятларда не делингени есиңизде 
ме? Күни-түни Қудайдың Сөзи ҳаққында терең 
ой жуўыртыў сиз ушын жақсы әдетке айланса, 
өз ўақтында мийўе беретуғын, беккем теректей 
боласыз ҳәм барлық ислериңизде табысқа 
ерисесиз. Сөз үстинде (күни-түни) турақлы түрде 
пикир жүргизиў сизлер ушын жақсы әдетке 
айланса, сизлер беккем туратуғын ҳәм өз ўақтында 
мийўе беретуғын терек сыяқлы боласыз ҳәм 
барлық ислериңизде табысқа ерисесиз. Сөз үстинде 
пикир жүргизиң ҳәм оннан силтемелерди келтириң. 
Қашан шайтан ақылынызға ҳүжим еткен ўақытта, 
оған Қудайдың сөзи менен қарсы соққы бериң. 

 «Жаратқан Ийениң аты – беккем қорған, 
Әдил оған қашып, бас саўғалар».

ҲИКМЕТЛЕР 18:10

Забур 71:7 де былай делинген:  «Оның 
дәўиринде ҳақ адам гүллеп, жаснасын, Ай жоқ 

болып кетпегенше, абаданшылық мол болсын». 
Қудайдың алдында ҳақ екениңизди аңлап 
жетсеңиз, гүллеп-жаснап, тынышлықтан ләззет 
алып баслайсыз. Сиз «Ал, бурынғы қәтелеримди 
не қыламан?» деп ойланыўыңыз мүмкин. Сизге 
Қудайдың өз ҳалқына айтқан сөзлерин есиңизге 
салмақшыман:  «Сол күнлерден кейин, олар 
менен дүзетуғын келисимим мынаў, – дейди 
Жаратқан Ийе, – Мен Өз нызамымды олардың 
сана-сезимине орналастырып, жүреклерине жазып 
қояман». Соңынан Ол қосымша қылып, былай 
дейди:  «Олардың гүналарын ҳәм нызамсыз 
ислерин қайтып есиме алмайман». Демек, гүналар 
кеширилген болса, енди олар ушын қурбанлық 
бериўдиң де кереги жоқ» (Еврей. 10:16-18).

Басқаша айтқанда, сизиң гүналарыңыз сол 
гүналар ушын берилиўи керек болған жаза менен 
бирге толығы менен сапластырылды. Ийса өзине 
тапсырылған исти ақырына дейин жеткизди, 
енди сиз гүналарыңызды жуўыў ушын ҳеш нәрсе 
ислеўиңиз керек емес. Сизлердиң Қудайды разы 
қылыў ушын ислей алатуғын бирден-бир исиңиз – 
бул оның сизге саўға етпекши болған нәрселерин 
исеним менен қабыл алыў. Еврейлерге жазылған 
хаттың 10-бап 19-20 аятларында Ийса ҳаққында 
былай делинген, Оның қурбанлығы арқалы бизлер 
ушын “жаңа ҳәм тири жол” ашылды. Усы жол 
арқалы биз Оның ҳүзирине еркин ҳәм батыллық 
пенен кире аламыз. Енди сизди Қудайдан бөлип 

туратуғын пердениң кереги жоқ. Сиз Қудай менен 
сөйлесиў ушын қорқпай батырлық пенен кире 
аласыз, себеби гүнәңыз сизден алып тасланды, 
бийкар етилди ҳәм умытылды. Қуўаныңлар: 
өйткени сиз Масийхта, Қудайдың ҳақ адамы болып 
табыласыз (2 Кор 5:21)!

4

Қорқыныштың үстинен 
жеңис

 «Өйткени Қудай бизлерге қорқақлық 
руўхын емес, ал күш, сүйиспеншилик ҳәм 
салдамлылық руўхын берди».

2 ТИМОФЕЙ 1:7

Усы аятты ядыңызда сақлан. Оны ядлап 
алып, тынышсызлық ҳәм қорқыныш сезимлери 
мазаңызды алған сайын оны тәкирарлап жүриң. 

Қорқыныш Қудайдан келмейди. Сол 
қорқынышты сизге шайтан салып атыр. Қудайдың 
сизиң өмириңиз ушын мөлшерленген режеси бар. 
Шайтанның да сизиң өмириңиз ушын режеси бар. 
Егер сиз бир нәрселерден қорқсаңыз, онда оған 
усы режени әмелге асырыўына мүмкиншилик 
бересиз. Даўыт былай деди:  «Жаратқан Ийеге 
жалбарындым, Ол жуўап берди маған, Мени азат 

етти барлық қәўип-қәтерден» (Забур 33:5). Ийса 
– сизиң қутқарыўшыңыз. Сизлер Оның ҳүзириң 
ықлас пенен излеген ўақтыңызда, Ол сизлерди 
барлық қорқынышларыңыздан азат етеди. 
Юхан 14:27 де бизлер Ийсаның қорқып қалған 
шәкиртлерине қаратып айтқан мына сөзлерин 
оқыймыз:  «Жүреклериңиз ғам шекпесин, 
қорқпаңлар. (Өзиңиздиң қәўетерлениўиңизге, қапа 
болыўыңызға, қорқыўдың сизди басып алыўына 
жол қойман, ҳеш кимниң сизди қорқытыўына 
жол қойман, қорқақ ҳәм тартыншақ болмаң)». 
Демек бул сизиң қорқынышқа турақлы қарсылық 
көрсетиўиңиз кереклигин аңлатады. Бүгиннен 
баслап қорқыныш руўхының сизди қорқытыўына 
ҳәм өмириңизде ҳүкимдарлық етиўине жол 
қоймаўға шешим қабыл етиң. 

Забур 55:4-5 те Даўыт былай дейди:  
«Қорққанымда, Саған үмит байлайман. Қудай, 
сөзиңди мақтайман, Қудайға (оның жәрдеми 
менен) үмит байлайман, қорқпайман. Адамзат 
маған не қыла алады?» 

Ийшая пайғамбардың китабы 41:10 да Жаратқан 
Ийе өз халқын былай деп исендиреди:  «Қорқпа, 
(қорқыўға ҳеш қандай себеп жоқ) Мен сениң менен 
биргемен. Қәўетерленбе, Мен сениң Қудайыңман. 
Саған күш берип, жәрдемлесемен. Азат етиўши 
оң қолым менен сүйеймен».

Еврейлерге жазылған хаттың авторы 13:5 

те бизлерди жердеги байлықты топлаўдан сақ 
болыўды былай деп ескертеди:  «Ақшаны 
сүйиўден аўлақ болып жасаңлар. Өзлериңизде 
барға қанаат етиңлер. Өйткени Қудай былай 
деген: «Сени ҳеш қашан таслап кетпеймен, 
(Сизлерди қоллап-қуўатлаўсыз ҳәм жәрдемсиз 
қалдырмайман) ҳеш қашан (ҳеш қашан, ҳеш 
қашан) қалдырмайман». Буған толық исениўиңизге 
болады! Соның ушын биз жубаныш табамыз, 
өзимизди жигерлендирип, исенимли ҳәм батыл 
түрде былай деп айтамыз:  «Жаратқан 
Ийе маған жәрдем береди, мен қорқпайман 
(мен қорқпайман, қәўетерленбеймен ямаса 
сескенбеймен). Не қыла алады адамлар маған?»

Қорқыныш ҳақыйқат болып көринген өтириктен 
пайда болады. Душпан сизди жүзеге келген 
жағдай бир қатар сәтсизликлерге алып келеди деп 
исендириўге урынып атыр. Соның менен бирге, 
қандай жағдайда болмасын, ҳәтте ең жаман 
жағдайда да, Қудай менен бирге мүмкин емес ҳеш 
нәрсе жоқ екенлиги ҳаққында Мухаддес Китап 
бизлерге жубаныш береди (Марк 9:17-23). 

 «Мен, Қудайың Жаратқан Ийе, Оң қолыңнан 
услап, сүйеп: «Қорқпа, саған жәрдем беремен», – 
деймен» (Ийшая 41:13). Бул дегени, жаман хабарлар 
сизде қорқыныш пайда етпеўи керек. Қудайға 
исениң. Ол ҳәммесин сизиң ийгилигиңиз ушын 
хызмет ететуғындай етип ислей алады ( Рим 8:28).

 «Бирақ енди, Яқып, сени жаратқан, 
Израил, сени дөреткен, Жаратқан Ийе 
былай дейди: «Қорқпа, Мен сени азат 
еттим, Сениң атыңды айтып шақырдым, 
сен Меникисең. Суўлардан өткениңде, 
сениң менен бирге боламан, Дәрьялардан 
өткениңде, олар сени ығызып кетпейди. 
От ишинен жүргениңде жанбайсаң, Жалын 
сени жалмамайды. Мен сениң Қудайың 
Жаратқан Ийе, Израилдың Мухаддеси, 
сениң Қутқарыўшыңман. Сениң төлемиң 
сыпатында Мысырды, Сениң орныңа 
Хабашстан менен Себаны бердим».

ИЙШАЯ 43:1-3

Жалғыз қалған ўақытларыңызда, Мухаддес 
Жазыўдағы қорқыныш ҳаққындағы аятларды 
даўыслап оқың. Руўхый дүньяда қорқынышта 
жасаў нийетинде емеслигиңизди тастыйықлаң. 
Сиз Қудайдың Сөзин жәриялаў арқалы шайтанға 
өмириңизди азапта өткермейтуғыныңызды 
билдиресиз. Себеби қорқынышта азап 
(қыйыншылық) бар (1 Юхан 4:18). Ийса сизди 
азаплардан азат етиў ушын өз жанын қурбан етти. 
Бизиң Ийса Масийхқа болған исенимимиз себепли 
болса  «Бизлер Масийх пенен қатнаста болып, 
Оған деген исенимимиз арқалы Қудайға батырлық 
ҳәм толық исеним менен жақынласа аламыз. 
Сонлықтан сизлер ушын шеккен азапларым 

себепли қайғырмаўыңызды өтиниш етемен. Мен 
шеккен бул азаплар сизлерге уллылық алып келеди 
(Ефес. 3:12-13).

 «Қудай бизлердиң панамыз ҳәм 
күшимиз, Апатта қалғанымызда, исенимли 
жәрдемшимиз. Соның ушын, қорқпаймыз 
жер қыймылдаса да, Таўлар теңизлердиң 
түбине қуласа да».

ЗАБУР 45:2-3

Кудай Ешуаны бир неше мәртебе беккем 
ҳәм мәрт болыўға шақырып, оған: «Қай жерге 
барсаң да, Қудайың болған Жаратқан Ийе сениң 
менен бирге» (Ешуа 1 бап). Сол сыяқлы, сизлер де 
қорқпаўыңыз керек. Жаратқан Ийе сизге де усы 
сөзлер менен мүрәжат етеди: Ол сизлер менен 
бирге. Ол сизлерди ҳеш қашан таслап кетпейди ҳәм 
қалдырмайды (Евр 13:5). Ол бәрқулла сизге қарап 
жүреди (Забур 32:18). Сизиң атыңыз Оның еки 
алақанына да жазылған (Ийшая 49:16). Бул дегени 
демек сиз қорқпаўыңыз керек дегени. Күшли, 
өзиңизге исенимли, батыр болың ҳәм ҳеш нерседен 
қорқпаң. 

Таўдағы ўазында Ийса өз шәкиртлерине былай 
деген:  «Солай етип, ертеңги күн туўралы 
тәшиўишленбеңлер! Себеби ертеңги күн өзи ушын 
өзи ғам жейди. Ҳәр күнниң өз ғамы өзине жетеди» 
(Матта 6:34).

Матта 8:23-27 де шәкиртлердиң теңизде 
көтерилген күшли даўылдан қатты қорққаны 
ҳаққында оқыймыз: Ийса оларға:  «–Неге 
буншама қорқасызлар, ҳәй, исеними азлар? – деди 
де, турып самалға ҳәм көлге тыйым салғанда, 
аўыр тынышлық орнады» (Матта 8:26).

Ийса сизден сорамақта:  «Тәшиўишлениў 
себепли, ким сизлердиң араңызда өз өмирин бир 
саатқа болса да узайта алады? Егер усындай 
кишкене нәрсе қолыңыздан келмесе, басқа 
нәрселер ҳаққында тәшиўишлениўдиң неге кереги 
бар?» (Лука 12:25-26).

Ийшая пайғамбардың китабы 54:4-5 те – Қорқпа 
деп айтылған, сен қорланып жасамайсан:  
«Қорқпа, уятқа қалмайсаң, Руўхың түспесин, 
масқара болмайсаң. Сен жаслығыңдағы шерменде-
ликти умытасаң, Жесирлик ҳәсиретиңди артық 
еске алмайсаң. Себеби сениң күйеўиң – сениң Жара-
тыўшың, Оның аты – Әлемниң Жаратқан Ийеси. 
Израилдың Мухаддеси – Әмеңгериң, Ол пүткил 
дүньяның Қудайы деп аталады».

«Қоянжүреклерге былай деңлер:  «Мәрт 
болың, қорқпаң! Қудайыңыз өш алыўға, Есесин 
қайтарыўға келип, Сизлерди қутқарады» (Ийшая 
35:4). Қорқынышлы ўақытларда шыдап турып 
бериўге жәрдемлесип, сизлерди беккемлеўин, 
Оның қудирети ҳәм күши сизлерди толтырыўын 
Қудайдан сораң (Эфс. 3:16). 

Сизлер менен Қудайдың маған берген, 
қорқыныш ҳаққындағы ашылысы менен бөлиским 
келеди. Қудай бизлерге Мухаддес Жазыў арқалы 
сөйлеп, былай дейди: «Қорқпа», ол бизге қорқыўды 
сезиўге тыйым салмайды. Ҳақыйқатында, Ол 
былай дейди: «Қорққан ўақтыңда артқа шегинбе 
ҳәм қашпа. Қорқынышқа қарамастан, алға жүр». 
Мен көп жыллар даўамында қорқыўды сезиў – бул 
қорқақлықтың белгиси деп ойлап жүрдим. Енди 
билемен, қорқынышты жеңиў ушын оған толық 
қуралланған ҳалда қарсы шығып, оған қарсылық 
көрсетиўимиз керек ҳәм жүдә қорқынышлы болса 
да, керекли нәрсени ислеўимиз керек. 

Забур 33:5 те Даўыт былай дейди:  «Жа-
ратқан Ийеге жалбарындым, Ол жуўап берди 
маған, Мени азат етти барлық қәўип-қәтерден». 
Юхан болса бизге былай деп ескертеди: «Сүйиспен-
шиликте қорқыў жоқ (қорқыныш жоқ). Керисинше, 
минсиз (жетилискен) сүйиспеншилик қорқыўды 
қуўып шығарады. Себеби қорқыў жаза менен бай-
ланыслы болады. Қорқатуғын адам сүйиспенши-
ликте минсизликке ериспеген (1Юхн. 4:18). 

Есиңизде болсын, Қудай сизди жақсы көреди! Ол 
сизди минсиз сүйиспеншилиги менен сүйгенлиги 
ҳәм сизге ғамхорлық еткенлиги себепли сиз 
қорқынышсыз азат өмир сүре аласыз. Бәлким, 
ҳәзир сизди соншелли көп қорқынышлар бийлеп 
алғанлықтан, олардан қутылыў ақыл ойға 

сыймайтуғын ис сыяқлы түйилип атырған шығар. 
Егер сондай болса, бир әҳмийетли ҳақыйқатты ядта 
тутың: Қудай сизиң ҳәр бир машқалаңыздан бирден 
толығы менен азат ете алады, бирақ көбинесе ол 
буны әсте-ақырын ислейди. Сол ушын, руўхыңызды 
көтериң: Кудай сизлерде ийгиликли исти баслады 
ҳәм Ол оны әлбетте жуўмақлайды (Филип 1:6). 

 «Даўыттың жыры Жаратқан Ийе мениң 
нурым ҳәм. қутқарыўшым, Мен кимнен қорқаман? 
Жаратқан Ийе өмиримниң қорғаны, Мени 
ким қорқыта алады» (Забур 26:1). «Денемди 
тилкимлеў ушын жаўызлар үстиме бастырып 
келгенде, Жаўларым ҳәм душпанларым маған 
қарсы шабыўыл жасағанда, Өзлери сүрнигип, 
қулайды. Бир орда ләшкер мени қамал қылса да, 
Жүрегим қорқпас, Маған қарсы урыс басланса 
да, үмитим үзилмес». Сол Забурдың 5 ҳәм 
6-аятларында Даўыт егер қыйыншылық туўылса, 
Қудай оны қорғайтуғыны ҳаққында айтыўын даўам 
етеди. Оны бәлент бир жар тасқа көтереди, барлық 
душпанларына қол жетип болмайтуғын етип қояды. 

Қудай Даўыт патшаға ислегенлерин сиз ушын 
да ислей алады. Жаратқан Ийеге исениң – Ол 
сизиң барлық қорқынышларыңыздан азат етиўге 
күши жетеди. Қудайдың периштеси Даниелге 
оның дуўалары қабыл етилгенине жуўап берип не 
дегенин тынлаң:  «Ол сөзин даўам етип, былай 
деди: – Қорқпа, Даниел! Сен бул хабар ҳаққында 

түсиник алыўды нийет етип, Қудайыңның 
алдында өзиңди кишипейил тутқан күниңнен-ақ 
сениң дуўаң қабыл етилди. Дуўаларыңа жуўап 
бериў ушын алдыңа келдим» (Даниел 10:12).

Шайтан сизди Қудай дуўаларыңызды еситпеди 
ҳәм ол сизге жуўап қайтармайды деп исендириўге 
ҳәрекет етеди. Бирақ, Қудайдың Сөзи Руўхтың 
қылышы екенин ядта тутың (Ефес. 6:17). Душпанды 
усы қылыш пенен жеңиң. Жүрегиңизди Қудайдың 
сөзи менен толтырың, оны күни-түни ой жуўыртып 
ойлап жүриң. Тек сол ғана сизге душпанды жеңиў 
уқыбын береди. Сиз тек ғана Қудайдың Сөзин 
билип, шайтанның жалғанларын ажырата аласыз. 
Қудайдың Сөзин тән алың, сонда Ол сизди жеңиске 
алып келеди. 

Бәлким, қорқыныш сизиң баслығыңыз бенен 
сөйлесиўиңизге кесент етип атырған шығар. 
Мүмкин, сизди орынсыз айыплап атырғанлықтан, 
өзиңизди қалай қорғаўды ойлап ғам шегип жүрген 
шығарсыз. Ийсаның не айтқанына қулақ тутың:  
«Сизлерди мәжилисханаларға, басшыларға ҳәм 
ҳәкимлерге апарғанда, қалай жуўап бериўди ямаса 
не айтыўды қайғырмаңлар. Себеби не айтыў 
керек екенин сизлерге сол ўақытта Мухаддес Руўх 
үйретеди» (Лука 12:11-12).

Қорқынышқа берилип кетейин деп 
турғаныңызда, сизди барлық зәрүрли нәрселер 
менен тәмийинлейтуғын ҳәм сизге ғамхорлық 

ететуғын Жаратқан Ийеге исенимиңизди билдириў 
ушын 22-Забурды тәкирарлап оқың: 

 «Жаратқан Ийе шопанымдур, Мен 
мүтәжлик көрмеспен. Мени жасыл 
жайлаўларда жатқызар, Тыныш ағын 
суў бойына алып барар. Ол жанымды 
қайта тиклеп, Өз аты ушын мени 
туўры жолға жетеклер. Ҳәттеки, өлим 
қараңғылығы яңлы, Сол ойпатлықтан 
өтсем де, Қорқпайман қәўип-қәтерден. Сен 
мениң менен биргесең, Ҳасаң, шопанлық 
таяғың,Тынышлық берер маған. Көз алдында 
душпанларымның, Мен ушын дастурхан 
жаясаң. Басыма май сүртип, Кесемди мениң 
толтырасаң. Өмирим бойы жақсылық ҳәм 
сүйиспеншилик изимнен жүрер, Жаратқан 
Ийениң Үйи мәңги мәканым болар».

Жуўмақ:  
Беккем болың!

Мен сизлерге Қудайдың сүйиспеншилиги, 
Оның сизлер ушын таярлап қойған таң қаларлық 
келешеги, Масийхтағы ҳақлығыңыз ҳәм қорқыўдан 
азат болыў ҳаққындағы аятларды бөлисиўди қәлеп 
атырман. Китапта келтирилген барлық ўәделерди, 
сиз Ийемизге исенген адам сыпатында мийрас 
етип алдыңыз. Бирақ шайтан оларды сизден 
урлап алыўға ҳәрекет етеди. Ол сизлердиң өзине 
қул болып қайтыўыңызды қәлейди. Мине усы 
себепке көре елши Павел Галатиялыларға жазылған 
хаттың 5-бап 1-аятында бизге былай дейди: 

 «Масийх бизлерди еркин өмир сүриўимиз 
ушын азат қылды. Сонлықтан беккем турыңлар, 
өзлериңизге қайтадан қуллық мойынтырығын 
салыўға жол қоймаңлар». Беккемлик, сабырлылық 
ҳәм шыдамлылық жеңисти сақлап қалыўға жәрдем 
береди.

 «Солай етип, усы беккем исенимиңизди 
жойтпаңлар. Өйткени ол ушын алатуғын 

сыйыңыз үлкен. Қудайдың қәлеўин орынлап, 
ўәде етилгенди алыўыңыз ушын, (ҳәм буннан 
толық рәхәтленетуғын едик) сизлерге 
сабырлылық керек болады». 

ЕВРЕЙ. 10:35-36 

Аспандағы Әкеңиз сизиң Ийса Масийх өз 
қанының қунын төлеп сиз ушын алған нәрселеринен 
толық рәҳәтлениўиңизди қәлейди. Ҳәзир, мен ҳеш 
қашан тәслим болмайман деп шешим қабыл етиң! 
Мен төменде келтиретуғын Мухаддес Жазыўдағы 
аятларды, сизиң бир бөлегиңизге айналаман 
дегенше даўыслып оқып жүриң. 

Қудайдың сизлерди жақсы көретуғынын ҳәм 
Оның Сөзинде өмир бар екенлигин бәрқулла 
ядынызда сақлаң.

Кирисиў: Қудайдың сөзиниң ҳәрекетиКирисиў: Қудайдың сөзиниң ҳәрекети

«Сөзин жиберип, шыпалады, Қәбирден 
оларды қутқарды».

ЗАБУР 106:20

«Мен жарылқанғанман (бахытлыман, гүл-
леп-жаснап атырман ҳәм ҳәўес келтиретуғын объ-
ектпен) себеби гүнакарлардан кеңес сорамайман 
(олар менен режелеримди келиспеймен), гүна жо-
лына түспеймен ҳәм Қудайға исенбейтуғынлар (оны 
қаралайтуғынлар) арасында өзимди үйимдегидей 
(еркин ҳәм қолайлы) сезбеймен. Мен Қудайдың 
барлық нызамларын (қағыйдалары менен прин-
циплерин) қәдирлеймен, олар ҳаққында күни-түни 
(турақлы түрде) ойлайман (үйренип шығаман). Мен 
дәрьяның жағасына егилген, мийўеси өз ўақтында 
писип, жапырағы түспейтуғын терекке уқсайман. 
Мен ҳәмме исте табыслы боламан» (Забур 1:1-3).

«Бул Нызам китабы аўзымнан түспей, онда 
жазылғанлардың ҳәммесин анық орынлаў ушын 
күни-түни олар ҳаққында ойланаман. Сонда ғана 
жолларымда табыслы болып, ақыл-парасат пенен 
ис тутаман» (Ешуа 1:8).

«Бирақ бул сөз маған жүдә жақын, оны орынлаў 
ушын ол мениң аўзымда да, жүрегимде де бар» 
(Нызамның қайталаныўы 30:14).

«Мениң аўзымнан шығып атырған Қудайдың 
сөзи де сондай, ол маған босқа қайтпайды, ал ол 
өзи қәлеген ҳәм керек болған нәрсени орынлайды 
ҳәм не ушын жиберилген болса, соны орынлайды» 
(Ийшая 55:11).

«Ал мен болса айнадағыдай, ашық жүз бенен, 
Жаратқан Ийениң (оның сөзиндеги) уллылығында 
нәзер салып, оның баратырған уллылығында 
Оның көринисине уқсап бәрқулла өзгерип 
барамыз, бул өзгериўди (Руўх болған) Ийемиз 
береди» (2 Коринф 3:18).

«Қудайдың сөзи – бул ҳақыйқат. Мен оны 
үйренип, терең ойланып ой жуўыртқан сайын 
ҳакыйқатты билип бараман ҳәм ҳақыйқатлық мени 
азат етеди» (Юхан 17:17; 8:32).

1: Қудайдың сүйиспеншилиги

«Бирақ, булардың ҳәммесиниң үстинен 
бизлерди сүйетуғын Масийх себепли үлкен жеңиске 

ерисемиз. Өйткени мен исенемен: өлим де, өмир 
де, периштелер де, ҳәкимшиликлер де, ҳәзирги 
ҳәм келешек заман да, күшлер де, бәлентлик те, 
тереңлик те, улыўма, жаратылған ҳеш бир нәрсе 
бизлерди Қудайдың бизлерге Ийемиз Масийх Ийса 
арқалы берген сүйиспеншилигинен айыра алмайды 
(Рим. 8:37-39).

«Қудай бул дүньяны соншелли сүйгенликтен 
ҳәм қәдирлегенликтен, Өзиниң жалғыз Улын (өз 
түриндеги жалғызын) мен ушын берди. Оның Улына 
исенген (оған үмит етип, оған сүйенип ҳәм оған 
исенген) ҳәр бир адам набыт болмай, мәңгилик 
өмирге ийе болады (Юхан 3:16).

«Әкемниң Өзи мени сүйеди, себеби мен Ийсаны 
сүйип, Оның Қудайдан келгенине исендим»  
(Юхан 16:27).

«Ийсаның буйрықларын орынлап атырғаным 
ушын мен (шын жүректен) Ийсаны сүйемен, ал 
мен Ийсаны (шын жүректен) сүйгеним ушын, 
Оның Әкеси де мени сүйеди, ҳәм Ол да мени 
сүйеди ҳәм Өзин маған көрсетеди [Ол маған Өзин 
анық көрсетеди ҳәм мен ушын шын болады]» 
(Юхан 14:21).

«Мен Жаратқан Ийени сүйемен, өйткени дәслеп 
Қудай мени сүйди» (1Юхан 4:19).

«Сүйиспеншилигиң қаншелли баҳалыдур, Қудай! 
Қанатларыңның саясында мен саған сүйенип пана 
табаман» (Забур 35:8).

«О, Жаратқан Ийе, мени тексердиң ҳәм мени 
билесең, Қашан отырып, қашан туратуғынымды 
билесең, Нийетимди узақтан түсинип турасаң. 
Жүрсем де, жатсам да, мени тексересең, Хабарың 
бар барлық жолларымнан. Аўзымнан еле бир сөз 
де шықпай турып. Не айтажағымды Сен толық 
билесең, Жаратқан Ийе. Мени алды-артымнан 
орап алғансаң, Қолыңды үстиме қойғансаң. 
Усы даналығың мен ушын жүдә әжайыпдур, 
Дым бәлент, оны түсинип жете алмайман. 
Сениң Руўхыңнан қаяққа қаша аламан? Сениң 
дәргайыңнан қаяққа кете аламан? Мен ҳаққында 
нийетлериң қаншелли сырлы, Қудай, Олардың 
есап-саны жүдә көп! Егер санасам, олар қумнан да 
көп, Оянғанымда, мен еле Сениң менен биргемен!» 
(Забур 138:1-7, 17-18).

Жаратқан Ийе маған өзиниң мийрим-шәпәәтин 
[ҳәм жақсылығын] көрсетиўди [қатты] қәлейди [ҳәм 
оған усындай имканият пайда болатуғын ўақытты 
күтеди]. Ол асықпайды, Ол мени көтериўди ҳәм 
жубатыўды қәлейди. Жаратқан Ийе әдил, ал мен 
болса оның жәрдемин [Оның меҳир-шәпәәтин, 
сүйиспеншилигин, тынышлығын, қуўанышын, ҳеш 
нәрсеге тең келмейтуғын бирлигин] [сабырлылық 
пенен] күтип, излеп ҳәм аңсап турғаным ушын, мен 
жарылқанған боламан [бахтыма ҳәммеси ҳәўес 
ететуғындай бахытлы боламан]!» (Ийшая 30:18).

«Жаратқан Ийе мени жетим [жубатылмаған, 

бахытсыз, жалғыз, таслап кетилген, илажсыз] қылып 
қалдырмайды; Ол мен ушын қайтып келеди»  
(Юхан 14:18).

«Ата-анам мени таслап кетсе де, Жаратқан 
Ийе мени қабыл етеди [мени асырап алады]»  
(Забур 26:10).

«Исеним менен Масийх жүрегимде жасаў ушын 
(мәкан қурыў ушын, турақлы орын ийелеў ушын) 
келди, сол арқалы мен сүйиспеншиликке тамыр 
жайып ҳәм беккемленип, барлық Мухаддеслер 
менен бирге [Қудайдың садық халқы – сол 
сүйиспеншиликтиң жемиси менен бирге] оның 
[сүйиспеншиликтиң] кеңлиги менен узынлығын, 
тереңлиги менен бийиклигин аңлай алыўым 
ушын, ҳәмде Масийхтың ақыл ойға сыймас [яғный, 
тәжирийбесиз билимнен үстем] сүйиспеншилигин 
[шын мәнисинде] түсинип, [жеке тәжирийбемде] 
билип алыўым ушын [пүткил тәбиятым Қудайдың 
ҳүзири менен толыўы ушын (Қудайдың жоқары 
дәрежесине жетиў ҳәм Қудайдың өзи менен оның 
ҳүзириңде толып-тасыўы ушын]!» (Ефес 3:17-19).

«Әкениң оны қалай суйгени сыяқлы, Ийса 
мени де солай сүйди. Сол себепли мен оның 
сүйиспеншилигинде жасайман. Оның маған болған 
сүйиспеншилигин былай өлшеўге болады: Әкениң 
Мени сүйгени сыяқлы, Мен де сизлерди сүйдим. 
Мениң сүйиспеншилигиме садық болыңлар. 
Дослары ушын өз жанын берген адамның 

сүйиспеншилигинен артық сүйиспеншилик жоқ 
(Юхан 15:9, 13).

«Бирақ Қудай маған деген сүйиспеншилигин, 
мен еле гүнәкар ўақтымда Масийхтың мен 
ушын өлгенлиги менен [анық көрсетеди ҳәм] 
дәлийллейди (Рим 5:8).

«Оның маған деген мийрими соншалықлы 
уллы, Ол [Қудай] мениң гүналарымды Өзиниң 
Улының қаны менен жуўды. Соның арқасында 
мен қутқарылдым ҳәм Ол маған Өзиниң шексиз 
мийримин төкти, себеби ол мени жақсы түсинеди 
ҳәм мен ушын не ҳәм қашан ең жақсысы екенин 
биледи» (Ефес 1:7).

«Таўлар орнынан қозғалып, төбелер шайқалса 
да, Қудайдың маған деген сүйиспеншилиги 
тербелмейди, Тынышлық келисими де қозғалмас, 
себеби Жаратқан Ийе маған мийрим-шәпәәти 
менен қарайды» (Ийшая 54:10).

«Қудай – садық (Ол исенимли ҳәм исенимге 
ылайық, сол себепли Өз ўәделерин ҳәрдайым 
садықлық пенен орынлайды; мен Оған сүйене 
аламан)» (1Корн 1:9).

«Жаратқан Ийеге алғыслар айт, ҳәй жаным! 
Оның мухаддес атына алғыслар айт, ҳәй пүткил 
барлығым! Жаратқан Ийеге алғыслар айт, ҳәй 
жаным! Умытпа Оның барлық жақсылықларын! 
Барлық айыпларымды кеширетуғын, Ҳәмме 
кеселиме шыпа беретуғын, Жанымды өлим 

шуқырынан азат ететуғын, Сүйиспеншилик ҳәм 
реҳим тажын кийдиретуғын» (Забур 102:1-4).

«Өмиримди ийгилик пенен толтыратуғын Ол, 
Мени бүркиттей етип, жаслығымды тиклейди. 
Жаратқан Ийе барлық езилгенлерге, Ҳақлық ҳәм 
әдалатлық қылады. Жаратқан Ийе реҳимли ҳәм 
мийримли, Сабыр-тақатлы ҳәм сүйиспеншилиги 
уллы. Ол бәрқулла айыплай бермейди, Мәңгиге 
кек те сақламайды. Көклер жер жүзинен қаншел-
ли жоқары болса, Оның Өзинен қорқатуғынларға 
болған сүйиспеншилиги де соншелли уллы. Шығыс 
батыстан қаншелли узақ болса, Ол жынаятлары-
мызды бизлерден соншелли узақластырды. Әке 
балаларына қандай реҳим қылса, Жаратқан Ийе 
де Өзинен қорқатуғынларға сондай реҳим қылады. 
Бирақ Жаратқан Ийе Өзинен қорқатуғынларды мәң-
ги сүйеди, Оның келисимине әмел қылғанлардың, 
Ҳәм пәрманларына муқыятлы түрде бойсынғанлар-
дың, Балаларының балаларына садықлығы даўам 
етеди» (Забур 102:5-6, 8-9, 11-13, 17).

«Мен Жаратқан Ийеге үмит байлағаным ушын, 
мени оның өзгермейтуғын сүйиспеншилиги қоршап 
турады» (Забур 31:10).

«Ҳәмме ўақытта Жаратқан Ийеге алғыс айтаман, 
Алғыс-мақтаў түспейди аўзымнан. Жаратқан Ийе 
менен мақтанар жаным, Езилгенлер еситип, шад 
болсын! Мениң менен бирге Жаратқан Ийени 
уллылаң, Атын биргеликте даңққа бөлейик. 

Жаратқан Ийеге жалбарындым, Ол жуўап берди 
маған, Мени азат етти барлық қәўип-қәтерден. 
Оннан үмит қылғанлардың жүзлеринде нур 
жарқырайды, Уятқа қалып, жүзлери қызармайды. 
Мен езилип жалбарындым, Жаратқан Ийе еситти, 
Мени барлық азапларымнан азат етти. Жаратқан 
Ийеден қорқатуғынлардың әтирапына, Оның 
периштелери орда қурып, қутқарар оларды» (Забур 
33:1-8).

2: Сизиң келешегиңиз

«Бахытсыз ҳәм муңлы адамның барлық күнлери 
[тынышсыз ойлар ҳәм жаман сезимлерден] 
қайғылы; бирақ мениң кеўлим қуўанышлы, соның 
ушын мениң [жағдайларға қарамастан] бәрқулла 
байрамым бар» (Ҳикметлер 15:15).

 «Егер мен тирилер әлеминде жүрип Жаратқан 
Ийениң ийгилигин көриўиме исенбегенимде, 
[Мени менен не болар еди]? Мен Жаратқан Ийеге 
үмит етип ҳәм Оны күтемен; мен күшли ҳәм 
мәртпен, жүрегим де батыл ҳәм сабырлы болар. 
Мен Жаратқан Ийени күтемен ҳәм Оған исенемен 
(Забур 26:13-14).

«Мен Жаратқан Ийениң маған байланыслы 
нийетлери менен жобаларын билемен. Бул 
нийетлер ҳәм жобалар жаманлық ушын емес, 
ал жақсылық ушын болып, маған абаданшылық 

пенен тынышлық алып келеди ҳәм келешекке үмит 
бағышлайды» (Еремия 29:11).

«Не ушын түскинликке түсесең, ҳәй жаным? 
Не ушын тынышсызланасаң? Қудайға үмит байла, 
Мен Оған және алғыс айтаман, Қутқарыўшым ҳәм 
Қудайыма» (Забур 41:12).

«Сол үмит мени уятқа қалдырмайды. Өйткени 
Қудай бизлерге берген Мухаддес Руўхы арқалы 
жүреклеримизди Өз сүйиспеншилигине толтырды» 
(Рим. 5:5).

«Қудай Ийе – қуяш ҳәм қалқандур, Ол 
мийрим ҳәм даңқ берер; сонлықтан мен 
минсизлик жолында жүргеним ушын, ҳеш қандай 
жақсылықтан қуры қалмайман» (Забур 83:12).

«Сизлердиң араңызда жақсы исти баслаған 
Қудайдың буны Масийх Ийсаның күнине шекем 
толық тамамлайтуғынына анық исенемен»  
(Филип. 1:6).

«Себеби мен – оның жаратылысыман [оның 
дөретпеси], Қудай алдыннан белгилеп қойған 
жақсы ислерди әмелге асырыўым ушын белгилеп 
қойған жоллары менен жүриў, жақсы өмир сүриўим 
ушын Ийса Масийх арқалы қайта тирилдим 
[аспаннан туўылдым]» (Ефес 2:10).

«Ҳәр бир мақсетке ерисиў ҳәм ҳәр бир исти 
орынлаў ушын ўақыт белгилеп қойылған. Соның 
ушын да ўақты-сааты келгенде Ол мени жоқары 
көтериўи ушын, мен өзимди қудиретли Кудайдың 

қолы астына пәс тутып атырман» (Ўазшы 3:17;  
1 Петр 5:6).

«Қудай режелестирген ҳәдийселердиң ҳәммеси 
бирден жүз бермейди. Әсте-әсте, бирақ сөзсиз 
түрде нәзерде тутылған нәрсе әмелге асатуғын 
ўақыт жақынласпақта. Бул процесс қанша әсте 
жүрип атырғандай түйилсе де, мен тәслим 
болмайман, себеби алдыннан айтылғанлардың 
ҳәммеси әлбетте орынланады. Мен сабырлы 
боламан. Мен бир күнге де кешикпеймен!» 
(Хабаққуқ 2:3).

«Мениң кеўлим қатты жубанышқа толы, өйткени 
маған ўәде етилген үмиттен пана таптым. Бул 
үмит мениң жаным ушын беккем ҳәм қәўипсиз, 
перде артынан өтиўге уқыплы болған көшки болып 
табылады» (Еврей 6:18-19).

«Қудай бизде ҳәрекет етип атырған күши 
арқалы, биз сораўға ямаса ойлаўға жүрексинетуғын 
ҳәр қандай нәрселерден, ҳәтте тайсалмай еткен 
дуўаларымыз, қәлеўлеримиз, ой-пикирлеримиз, 
үмитлеримиз ямаса әрманларымыздан да әдеўир 
көбирегин ислей алады» (Ефес 3:20).

«Онда мен [Қудайдың ҳәм оның мийрасхоры] 
«Оның режеси ҳәм қәлеўи бойынша алдын-
ала белгиленгениндей» мийрасхор болдым»  
(Ефес 1:11).

«Бул Нызам китабын аўзымнан түсирмеймен. 
Күни-түни онда жазылғанлардың ҳәммесин 

анық орынлаў ҳәм оларға әмел қылыў ушын 
ой жуўыртып терең ойланаман. Сонда ғана 
жолларымда табыслы боламан ҳәм ақыл-парасат 
пенен ис тутаман» (Ешуа 1:8).

«Керисинше, Қудайдың сөзи маған жүдә 
жақын, орынлаўым ушын, ол мениң аўызымда ҳәм 
жүрегимде» (Нызамның қайталаныўы 30:14).

«Мениң аўзымнан шыққан сөз де тап сондай: 
ол Маған нәтийжесиз қайтып келмейди, ал оның 
қәлегениң ҳәм зәрүр деп билгенин орынлайды ҳәм 
не ушын жиберилген болса, соны әмелге асырады» 
(Ийшая 55:11).

«Ал мен болса ашық жүз бенен, айнаға 
қарағандай, Қудайдың уллылығын [Оның сөзинде] 
көрип, оның көринисине уқсап бәрқулла артып 
баратырған уллылық пенен турақлы түрде өзгерип 
бараман. Бул өзгерис [Руўх болған] Қудайдың 
өзинен» (2 Кор. 3:18).

«Мен бул әсирдиң (дүньяның) [әҳмийетсиз, 
үстиртин дәстүрлерине] сәйкесленбеймен, бирақ 
ақыл-ойымды [жаңа идеялар ҳәм жаңа карым-
қатнаслар арқалы] толық жаңалаў менен өзгерип, 
Кудайдың жақсы, мақул ҳәм кәмил еркин [яғный, 
мен ушын нениң жақсы, мақул ҳәм кәмил екенин] 
билиў [ҳәм өзиме дәлиллеў] ушын жаңаланаман» 
(Рим. 12:2).

«Бул сырдың басқа миллетлер ушын да 
қаншелли уллы ҳәм бай екенин Қудай Өз 

мухаддеслерине билдириўди уйғарды. Усы сыр 
– уллылыққа ерисиўге үмит беретуғын ишиңизде 
жасаўшы Масийх» (Колоса. 1:27).

«Қудай сыяқлы, мен де жоқты бар деп 
атайман. Мен өзиң таңлаған халықтың, патша 
руўханийлериниң, мухаддес миллеттиң бир 
бөлеги, Оның таң қаларлық ислерин жәриялаў 
ҳәм мени қараңғылықтан Өзиниң әжайып нурына 
алып шыққан Қудайдың қәдирин ҳәм кәмиллигин 
көрсетиў ушын [Қудайдың Өзи сатып алған ҳәм] 
үлесине алған адамы екенимди жәриялайман» 
(Рим 4:17, 1Петр 2:9).

«Мен Жаратқан Ийеге тийисли болғаным 
ушын, Ол мениң өзиниң ғәзийнеси (баҳалы 
тасындай көретуғын мүлки) екенимди жәриялап, 
көпшиликтиң алдында тән алады. Сондай-ақ, 
Әке өзине бойсынған улына қандай мийрим 
көрсетсе, олда маған сондай мийрим көрсетеди»  
(Малахия 3:17).

«Елши Павел сыяқлы мен де барлық нәрсеге 
ерискенмен ямаса жеттим деп есапламайман, 
бирақ мен бир нәрсени ислеймен: артта қалған 
нәрселерди умытып, бар күшим менен мақсетке, 
яғный Қудай мени Масийх Ийса арқалы алыўға 
шақырған [жоқары аспандағы] сыйлыққа карай 
ерисиўге талпынып атырман» (Филип 3:13-14).

«Мен ең басында жүз берген ўақыяларды 
еслемеймен де, бурынғы болғанларды да 

ойламайман. Енди Қудай жаңа бир ислерди әмелге 
асырып атыр; мине, ол пайда болмақта; мен оны 
түсинемен ҳәм көремен, өз итибарымы да соған 
қаратаман. Ол мен ушын шөлде жол салады ҳәм қурғақ 
жерден дәрьяларды ағызады» (Ийшая 43:18-19).

«Мен Жаратқан Ийеге тийисли болғаным 
ушын, Ол Өзи ушын гүналарымды кеширеди 
ҳәм гүналарымды буннан былай еске алмайды»  
(Ийшая 43:25).

«Мен Жаратқан Ийени күткенлигим [Оған 
үмит еткенглигим] ушын, күш-қуўатқа толып, 
жаңаланаман, қанатларымды жаяман ҳәм 
бүркитлер сыяқлы [қуяшқа жақын көтерилгендей] 
жоқарыға [Қудайға жақынырақ] көтерилемен, 
жуўыраман ҳәм шаршамайман, жүремен ҳәм 
талықпайман» (Ийшая 40:31).

«Қудай Өз Сөзин орынлаўға ҳәм маған ўәде 
еткенлериниң ҳәммесин әмелге асырыўға қәдир 
ҳәм қүдиретли екенине толық исенемен, себеби мен 
Оның нийетин әмелге асырыўым керек» (Рим. 4:21).

3: Сизиң Масийхтағы ҳақлығыңыз

«Қудай мен ушын гүнаны билмейтуғын 
Масийхты [гүна ҳәм] мениң гүналарым ушын 
қурбан етти, мен [Масийхта ҳәм] Масийх арқалы 
Қудайдың алдында ҳақ деп жәрияланыўым [Оның 

ҳақлығына ийе болыўым, Оның ҳақлығының 
үлгисине айланыўым ҳәм Қудай тәрепинен қабыл 
етилиў имканиятын алыўым, сондай-ақ Оның 
инаяты менен Оның менен қайтадан дурыс 
қатнасыққа кириўим] ушын» (2 Кор 5:21).

«Атың сыяқлы, Қудай, Саған арналған алғыс-
мақтаў да, Дүньяның төрт тәрепине жайылғандур. 
Оң қолың әдилликке (ҳақлық ҳәм әдиллик) 
толыдур» (Забур 47:11).

«Ийем Ийса Масийхтың (Мессия) екинши мәрте 
келетуғын күни, Қудай мениң ақырына шекем 
садық екенимди, айыпсыз ҳәм ҳақ екенимди 
тастыйықлайды [Ол маған турақлылық береди, 
мени беккемлейди ҳәм ақланыўыма кепил болады; 
барлық айыплаўларға қарсы мениң ақлаўшым 
болады]» (1 Кор. 1:8).

«Мен бахытлыман, қуўанышлыман ҳәм 
руўхый жақтан өсип атырман [яғный, аспаннан 
туўылған Қудайдың перзентлериниң Оның 
жарылқаўларынан ҳәм қутқарыўынан ләззет 
алыўына мүмкиншилик беретуғын жағдайға келип 
атырман], ҳәм мен ҳақлыққа [Қудай алдындағы 
дурыс ҳәм туўры жағдайға] шөллегеним ушын, 
толығы менен қанаатланаман» (Матта 5:6).

«Жүклеримди Жаратқан Ийеге тапсыраман, 
[олардың жүклеринен азат болдым] Ол маған 
сүйениш болады. Ҳасла жол қоймас, Ҳақ [турақлы] 
адамның қулаўына [тайып кетип жығылып, қулап 

сәтсизликке ушыраўына]» (Забур 54:23).
«Мухаддес Китап мен ушында жазылған, себеби 

ҳақлық [Қудай тәрепинен мақуллаў] маған бериледи 
ҳәм жүкленеди, мен оған исененем [оған сүйенип 
ҳәм оған садық қаламаң], мениң Ийем Ийсаны 
өлимнен тирилткенине исенемен» (Рим 4:24).

«Усылайынша, мен исенимим арқалы ақланып 
(яғный, ақланған деп жәрияланып ҳәм Қудай 
алдында дурыс орынға ийе болып), Ийемиз Ийса 
Масийх (Мессия, Майланған) арқалы Қудай менен 
тынышлыққа ийе екенлигимди [Қудай менен 
жарасқанымды ҳәм бул тынышлықтан лǝззет 
алатуғынымды] түсинемен» (Рим. 5:1).

«Мен әдил инсан болғанлығым ҳәм ҳақыйқатлық 
пенен жасағанлығым ушын, меннен кейинги 
перзентлерим бахытлы (бахытлылар ҳәўеске алып 
келетуғын нәрсе) болады!» (Ҳикметлер 20:7).

«Мен Ҳақ [турақлы] болғаным себепли 
қутқарылыў Жаратқан Ийеден келеди, Ол – мениң 
Апат күнимде маған болар қорған» (Забур 36:39).

«Маған қарсы қолланыў ушын жаратылған, Ҳеш 
қандай қурал-жарақ табысқа ериспейди, Ҳүкимде 
мени айыпламақшы болған ҳәр бир тилди, Мен 
айыплаймаң. Бул [тынышлық, ҳақыйқатлық, 
қәўипсизлик сезими, душпанның үстинен жеңис] 
Қудайдың қулы ретинде мениң мийрасым мине 
усы [ол арқалы Қудайдың кәмил қулы қайта 
дөретиледи] Ийемнен алатуғын әдиллигим ямаса 

ақланыўым усы [оның маған беретуғыны усы]» 
(Ийшая 54:17).

«Мен ҳақ болғанлығым ушын [ешким менен 
кескинликке келмейтуғын], Жаратқан Ийемниң 
көзлери менде, қулақлары жалбарыныўларыма 
қаратылған. Мен жәрдем сорап жалбарынғанымда, 
Жаратқан Ийе мени еситеди ҳәм барлық 
қыйыншылықларымнан қутқарады... Мениң 
[турақлы ҳақ бендениң] жолында көп 
әўметсизликлер ушырасады, бирақ Жаратқан Ийе 
мени олардан қутқарады... Мен Жаратқан Ийемниң 
қулыман ҳәм Ол мениң жанымды қутқарады; 
мен Одан пана табаман ҳәм Оған исенемен, 
сол себепли мен айыпланбайман ҳәм ҳүким 
етилмеймен» (Забур 33:16, 18, 20, 23).

«Мен әдалатлықта беккемленемен: ҳәттеки 
зулымлық ҳаққындағы ойлар да меннен 
узақласады, себеби мен қорқатуғын ҳеш нәрсе жоқ, 
себеби ол маған жақынласпайды» (Ийшая 54:14).

«Мен арысландай батырман, себеби мен 
(кескинликке келмейтуғын) әдил инсанман» 
(Ҳикметлер 28:1).

«Себеби мениң бас Руўханийим 
әззиликлериме, ҳәлсизлигиме ҳәм азғырыўларға 
берилиўшеңлигиме түсине алмайтуғын, қайғыма 
ортақ болмайтуғын ҳәм жаны ашымайтуғын адам 
емес. Керисинше, Ол да мен сыяқлы ҳәр тәреплеме 
азғырылған, бирақ гүна қылмаған. Соның ушын мен 

қорқпастан, исеним ҳәм мәртлик пенен мийрим-
шәпәәт тахтына [Гүнәкар тәрепинен ылайық 
көрилмеген Қудайдың меҳрибанлық тахтына] 
жақынласаман, [жынаятларым ушын] мийрим-
шәпәәт алыў ушын ҳәм өз ўақтында жәрдем алыў 
ушын [өзим ең көп мүтәж болған ўақытта келетуғын 
жәрдемге] мийрим-шәпәәтке ийе болыў ушын» 
(Евр 4:15-16).

«Енди мен оның қаны менен ақланып (айыпсыз 
деп табылып, әдалатқа ерисип, Қудай менен 
туўры мүнәсибетте болыў мүмкиншилигине ийе 
болдым), Қудайдың ғәзебинен ҳәм қәҳәринен 
қутқарыламан» (Рим 5:9).

«Мен жарылқанғанман (бахытлыман, 
раўажланып атырман ҳәм ҳәўес ететуғын 
объектке айланаман), себеби гүнакарлардан 
кеңес сорамайман [олар менен өз режелеримди 
келисип алмайман], гүна жолында [бағындырып] 
жүрмеймен, өзимди Қудайға исенбейтуғынлар 
[Оны қаралаўшылар] арасында өз үйимдей [еркин 
ҳәм қолайлы] сезбеймен. Мен Қудайдың барлық 
нызамларын (қағыйдалары менен принциплерин) 
қәдирлеймен, олар ҳаққында күни-түни (турақлы 
түрде) ойлап ой жуўыртып (үйренип) шығаман. 
Мен дәръяның жағасына егилген, мийўеси 
кешикпейтуғын, жапырағы түспейтуғын терекке 
уқсайман. Сонда мен ҳәмме нәрседен табыслы 
боламан» (Забур 1:1-3).

«Бул Нызам китабы мениң аўзымнан 
түспейтуғын болсын. Онда жазылғанлардың 
ҳәммесин дәлме-дәл орынлаў ушын, мен күни-
түни ол ҳаққында ой жуўыртырып ойланаман. Сол 
ўақытта ғана мен жолларымда табыслы боламан 
ҳәм ақыл-парасатлы ис тутаман» (Ешуа 1:8).

«Жаратқан Ийениң аты – беккем қорған: оған 
[турақлы] ҳақ инсан [Қудай тәрепинен ақланған 
адам] сыяқлы умтыламан ҳәм сол себепли 
қәўипсизликте боламан, [жаманлықтан] көтерилип, 
күш-қуўатқа ийе боламан» (Ҳикметлер 18:10).

«Оның [Масийхтың] күнинде мен әдалатлыман, 
гүллеп-жаснайман ҳәм ай кеткенше мол 
тынышылыққа ийе боламан» (Забур 71:7).

«Мине, Қудайдың мен менен дүзген ўәсияты 
(келисими) усы: Ол нызамларын жүрегиме 
салды ҳәм оларды ақылыма (ең жасырын, терең 
ойларыма) жазып қойды, енди Ол гүналарым 
менен нызамсызлықларымды еске алмайды. Ал 
гүналар (ҳәм ҳәр қыйлы ҳуқықбузарлықлар) толық 
кеширилди [кеширилген ҳәм жаза бийкар етилди], 
жерде гүнаның қуны ушын қурбанлық келтириўдиң 
де кереги болмайды» (Евр 10:16-18).

«Мен Ийса Масийхтың қаны арқалы, Ол Өз 
Денеси, яғный (Ең Мухаддес Орын алдындағы) 
бөлип турыўшы перде арқалы мен ушын ашып 
берген жаңа ҳәм тири жол менен Ең Мухаддес 
Орынға толық еркин ҳәм исенимли түрде кире 

аламан» (Евр 10:19-20).
«Қудай мениң ушын гүнәни билмеген Масийхты 

[гүнә ҳәм] гүнәларым ушын қурбан етти. Бул мен 
[Масийхта ҳәм] Масийх арқалы Қудай алдында 
әдил деп жәрияланыўым [Оның әдиллигине ийе 
болыўым, Оның әдиллигиниң үлгисине айланыўым 
ҳәм Қудай тәрепинен қабыл етилиў имканиятын 
алыўым, сондай-ақ Оның мийрими менен Оның 
менен қайтадан дурыс қатнасыққа кирисиўим] 
ушын болды» (2Кор 5:21).

4: Қорқыныштың үстинен жеңис

«Себеби, Қудай маған қорқақлық руўхын 
(қорқақлық, жүрексизлик, қулшылық қорқынышы) 
емес, ал күш, сүйиспеншилик, сабырлылық, 
парасат, тәртип-интизам ҳәм өзин-өзи басқарыў 
руўхын берди» (2Тимофей 1:7).

«Жаратқан Ийеге жалбарындым, Ол жуўап 
берди маған, Мени азат етти барлық қәўип-
қәтерден» (Забур 33:5).

«Жүрегимниң уялыўына ҳәм қорқыўына 
жол қоймайман. [Өзиме ҳәўетерлениўге, 
тынышсызланыўға руқсат бермеймен, қорқынышқа 
берилмеймен, ҳеш кимниң мени қорқытыўына жол 
қоймайман, қорқпайман да, тартынбайман да]» 
(Юхан 14:27).

«Қорққанымда, Саған үмит байлайман. Қудайға 
үмит байлайман, Қудайдың [жәрдеми менен] Сөзин 
мақтайман, қорқпайман. Адамзат маған не қыла 
алады?» (Забур 55:4-5).

«Мен қорқпайман, [қорқыўға себеп жоқ,] 
себеби Қудай мениң менен бирге; мен қорқып 
артыма қарап, қысынбайман, өйткени Ол мениң 
Қудайым. Ол маған күш-қуўат берип, ҳәр қандай 
жағдайда да шыдап турыўыма жәрдемлеседи. 
Ол маған көмеклеседи, Ол мени жеңис, әдиллик 
ҳәм ҳақыйқатлыққа ийе болған оң қолы менен 
сүйейди» (Ийшая 41:10).

«Өйткени Қудай былай деген: «Сени ҳеш 
қашан таслап кетпеймен, (сизлерди зәрүр қоллап-
қуўатлаўсыз, жәрдемсиз қалдырмайман) ҳеш 
қашан (ҳеш қашан, ҳеш қашан) қалдырмайман». 
Сонлықтан мен өзимди жубатып кеўлимди көтерип 
батырлық пенен былай деймен: «Жаратқан Ийе 
маған жәрдем береди, мен қорқпайман, (мен 
қорқпайман, қәўетерленбеймен, сескенбеймен). Не 
қыла алады адамлар маған?» (Еврей. 13:5-6).

«Қудайым Жаратқан Ийе, Оң қолымнан услап, 
сүйеп: «Қорқпа, саған жәрдем беремен», – дейди» 
(Ийшая 41:13).

«Мен қорқпайман, себеби мен анық билемен, 
[Қудай мениң мийнетиме шерик болғаны себепли] 
ҳәмме нәрсе мениң ийгилигиме жәрдем береди, 
себеби мен Қудайды жақсы көремен ҳәм оның 

нийети ҳәм мақсетине муўапық шақырылғанман» 
(Рим 8:28).

«Бирақ енди, Яқып, сени жаратқан, Израил, 
сени дөреткен, Жаратқан Ийе былай дейди: 
«Қорқпа, Мен сени азат еттим, Сениң атыңды айтып 
шақырдым, сен Меникисең. Суўлардан өткениңде, 
сениң менен бирге боламан, Дәрьялардан 
өткениңде, олар сени ығызып кетпейди. От ишинен 
жүргениңде жанбайсаң, Жалын сени жалмамайды. 
Мен сениң Қудайың Жаратқан Ийе, Израилдың 
Мухаддеси, сениң Қутқарыўшыңман. Сениң 
төлемиң сыпатында Мысырды, Сениң орныңа 
Хабашстан менен Себаны бердим» (Ийшая 43:1-3).

«Мен қорқпайман, себеби қорқыўда азап бар. 
Менде батыллық (мәртлик ҳәм исеним) ҳәм Қудайға 
еркин ҳәм қорқпастан жақынласыў ушын исенимли 
жол бар (ылайықлы болмаған мүмкиншилик, 
Қудайға қорқыўсыз жақынласа алыў) бар. Соның 
ушын руўхым түспейди [қорқыўдан мәртлигимди 
жойытпайман ҳәм түскинликке түспеймен]» (1 Юхан 
4:18, Ефес 3:12-13).

«Қудай мениң панам ҳәм күшим (ол ҳәмме 
нәрсеге қәдир ҳәм азғырыўларға берилмейди), 
апатта қалғанымда, исенимли жәрдемшим. Соның 
ушын, мен қорқпайман жер қыймылдаса да, Таўлар 
теңизлердиң түбине қуласа да» (Забур 45:2-3).

«Мен күшли ҳәм мәрт боламан, Мен 
қорқпайман ҳәм руўхымды түсирмеймен, себеби 

Қудайым мен қай жерге барсам да Ол мениң менен 
бирге» (Ешуа 1:9).

«Мен қорқпайман, себеби Жаратқан Ийениң 
көзи менде. Мен Оның мийрими менен 
жақсылығына үмит етип, Оны күтемен, [өйткени] 
менде Жаратқан Ийеден қорқыў [яғный, Оны терең 
ҳүрметлеп, қәдирлеў] бар» (Забур 32:18).

«Солай етип, мен ертеңги күн туўралы 
тәшиўишленбеймен! Себеби ертеңги күн өзи ушын 
өзи ғам жейди. Ҳәр күнниң өз ғамы өзине жетеди» 
(Матта 6:34).

«Мен қорқпайман, себеби масқара болып 
жасамайман; жаслығымның уят-намысы ҳәм 
жесирлик ҳәсиретим умытылады, өйткени мениң 
Жаратыўшым өмирлик жолдасым болады. Оның 
аты – Әлемниң Жаратқан Ийеси; Ол – мениң 
Қутқарыўшым, Израил халқының Мухаддеси, 
пүткил жер жүзиниң Қудайы» (Ийшая 54:4-5).

«Мениң жүрегим қорқынышты сезип баслаған 
ўақытта мен өзиме былай деймен: «Мәрт бол, 
қорқпа! Қудайым өш алыўға, есесин қайтарыўға 
келип, мени қутқарады» (Ийшая 35:4).

«Жүрегимде қорқыныш жоқ, себеби Қудай Өзиниң 
уллы байлығынан, ишимде жасайтуғын [Мухаддес] 
Руўх арқалы руўхый басламаны беккемлеўим ушын 
маған күш-қуўат береди (Ефес 3:16).

«Жаратқан Ийеге жалбарындым, Ол жуўап 
берди маған, мени азат етти барлық қәўип-

қәтерден» (Забур 33:5).
«Мен ҳеш нәрседен қорқпайман неге десен, 

сүйиспеншиликте қорқыў жоқ. Керисинше, минсиз 
[жетилискен] сүйиспеншилик қорқыўды қуўып 
шығарады. Себеби қорқыў жаза менен байланыслы 
болады. Қорқатуғын адам сүйиспеншиликте 
минсизликке ериспеген» (1 Юхн. 4:18).

«Жаратқан Ийе мениң нурым ҳәм қутқарыўшым, 
Мен кимнен қорқаман? Жаратқан Ийе өмиримниң 
қорғаны, Мени ким қорқыта алады? Денемди 
тилкимлеў ушын жаўызлар үстиме бастырып 
келгенде, Жаўларым ҳәм душпанларым маған 
қарсы шабыўыл жасағанда, Өзлери сүрнигип, 
қулайды. Бир орда ләшкер мени қамал қылса да, 
Жүрегим қорқпас, Маған қарсы урыс басланса да, 
Үмитим үзилмес. Апатта қалған күнлеримде, Ол 
мени Өз панасында аман сақлайды. Шатырының 
ишине жасырып мени, Бәлент жартас үстине алып 
шығады» (Забур 26:1-3, 5).

«Мен қорқпайман, себеби даналыққа ерисип, 
Қудайымның алдында кишипейил болыўға бел 
байлаған биринши күнимнен-ақ, Ол сөзлеримди 
еситип, оларға жуўап ретинде Өз периштесин 
жиберди» (Даниел 10:12).

«Мени судқа... басшылар ҳәм ҳәкимлердиң 
алдына апарғанда, мен өзимди қорғап не 
деп айтыўым кереклигин қайғырмайман ҳәм 
ойланбайман, себеби мен сол жерде турған 

ўақтымда Мухаддес Руўх маған керекли сөзлерди 
береди» (Лука 12:11-12).

«Жаратқан Ийе шопанымдур, Мен мүтәжлик 
көрмеспен. Мени жасыл жайлаўларда жатқызар, 
Тыныш ағын суў бойына алып барар. Ол жанымды 
қайта тиклеп, Өз аты ушын мени туўры жолға 
жетеклер. Ҳәттеки, өлим қараңғылығы яңлы, 
Сол ойпатлықтан өтсем де, Қорқпайман қәўип-
қәтерден. Сен мениң менен биргесең, Ҳасаң, 
шопанлық таяғың, Тынышлық берер маған. 
Көз алдында душпанларымның, Мен ушын 
дастурхан жаясаң. Басыма май сүртип, Кесемди 
мениң толтырасаң. Өмирим бойы жақсылық ҳәм 
сүйиспеншилик изимнен жүрер, Жаратқан Ийениң 
Үйи мәңги мәканым болар» (Забур 22).

Жуўмақ: Беккем турың

«Мен Масийх маған сыйлаған еркинликте 
жасайман ҳәм енди ҳеш қашан қайтадан қуллық 
мойынтырығын салыўға жол қоймайман» (Галат 5:1).

«Мен исенимимнен қайтпайман, себеби ол 
өзи менен бирге үлкен сый ҳәм өш алып келеди. 
Қудайдың еркин толық орынлап, маған ўәде 
етилген нәрсени (ҳәм оннан толық рәҳәтлениўим 
ушын) алыўыма беккем сабырлылық ҳәм 
шыдамлылық керек» (Евр 10:35-36).

Джойс Майер 1976-жылдан берли Қудайдың 
Сөзин үйретип келмекте, ал 1980-жылдан баслап 
толық ўақытлы хызмет пенен шуғылланады. Ол 
алпыстан аслам руўхландырыўшы бестселлер 
китаплардың авторы болып, олардың қатарында 
«Тынышлық изинен», «Қудайдың даўысын қалай 
еситиў мүмкин», «Қудайды жақыннан таныў» ҳәм 
«Ақыл майданындағы урыс» сыяқлы китаплар бар.

Сондай-ақ, ол мыңлаған тәлим бериўши 
аудиокассеталарды ҳәм толық видеосабақлар 
китапханасын шығарған. Джойстың «Ҳәр күнги 
өмирден ләззет алыў» атлы радио ҳәм телевидение 
бағдарламалары дүня жүзине тарқатылады. Ол көп 
еллерге сапар жасап, конференциялар өткереди.

Джойс ҳәм оның күйеўи Дейв төрт ержеткен 
перзенттиң ата-анасы. Олар АҚШтың Миссури 
штатындағы Сент-Луис қаласында жасайды.

tv.joycemeyer.org/ Қарақалпақ тили кирилл жазыўы

Қудай сизди сүйеди ҳәм сизиң Оның менен 
жақын, беккем қарым-қатнаста болыўыңызды 
қәлейди. Егер сиз еле Ийса Масийхты өзиңиздиң 
Ийеңиз ҳәм Қутқарыўшыңыз сыпатында қабыл 
етпеген болсаңыз, буны дәл ҳәзир ислей аласыз. 
Оған жүрегиңизди ашың ҳәм мына дуўаны айтың:

«Әке, мен Сениң алдыңда гүна ислегенимди 
билемен. Өтинемен, мени кешир. Мени тазала. 
Мен Сениң Улың Ийсаға исениўге ўәде беремен. 
Мен Оның мен ушын өлгенине исенемен; Ол атанақ 
ағашта өлип, мениң гүналарымды Өз мойнына 
алды. Мен Оның өлимнен қайта тирилгенине 
исенемен. Ҳәм дәл ҳәзир мен өз өмиримди 
Оған тапсыраман. Әке, кеширим ҳәм мәңгилик 
өмир сыйы ушын Саған рахмет. Өтинемен, Саған 
бағышланып жасаўыма маған жәрдем бер. Ийса 
аты менен. Аўмийин».

Егер сиз бул дуўаны шын жүректен айтқан 
болсаңыз, Қудай сизди қабыл етти, тазалады 
ҳәм руўхый өлимниң кисенлеринен азат етти. 
Төменде көрсетилген Мухаддес Жазыў аятларын 
оқып, үйрениң ҳәм Қудайдан Оның даўысын 

еситиўиңизге жәрдем бериўин сораң, себеби енди 
сизиң Оның менен жаңа өмириңиз басланады.

Юхан 3:16,		  1 Коринфлилерге 15:3–4 
Ефеслилерге 1:4	 Ефеслилерге 2:8–9
1 Юхан 1:9, 	 1 Юхан 4:14–15
1 Юхан 5:1		  1 Юхан 5:12–13

Қудайдан сизге саламат Мухаддес Китап 
тәлийматы ўаз етилетуғын, Мәсихти тереңирек 
таныўыңызға ҳәм руўхый жақтан өсиўиңизге 
мүмкиншилик беретуғын жақсы жәмәәтти табыўға 
жәрдем бериўин сораң. Қудай ҳәмме ўақыт сиз 
бенен бирге. Ол сизди ҳәр күни жетелеп барады 
ҳәм сиз ушын алдын ала белгилеп қойған берекетке 
толы өмирди қалай жасаў кереклигин көрсетеди.






